
Айӆат ёх вәнӆтӑты вєрӑт оӆӑӊӑн
Ай тӑхет потты тыӆӑщ 10-мит хӑтӆӑн Ёмвошн шуши мирӑт 

Ассамблея хотн мирхот вәс. Щӑта юхтум ёх путӑртсӑт, хуты айӆат 
хуятӑта ӑшкола пийн щи тӑхетн вәнӆтыйӆты мосӆ, ӆәӆн еӆӆы ӆыв 
м рәпата ат вәйтсӑт.  

Мирхота ар хуят 
ӑктӑщсӑт – щит 

Ёмвошн арсыр тӑхетн 
рәпитты хӑнты па вухаӆь 
хуятӑт па кәща ёх. Мойӊ 
ёх кўтн 90 оӆа вум хә 
Анатолий Прокопьевич 
Кауртаев вәс, тӑм ванӑн 
ӆўв мӑӊхӑтӆӑӆ постӑс. 
Тӑм хӑтӆӑн округ дума 
кәща Борис Хохряков, 
округ кәща ӆӑӊкӑр хә 
Павел Тараканов, шуши 
мирӑт Ассамблея кәща 
Еремей Айпин Анатолия 
Прокопьевича м па 
сӑмӑӊ ясӊӑт лупсӑт па 
тынӑӊ мойӆупсэт мойӆӑ
сӑт. 

Мирхот пўншты пурайн 
Еремей Айпин вўща ясӑӊ 
лупӑс. Ӆўв щирӑӆн, интӑм 
иха тәса нәмӑсты мосӆ, 
ӆәӆн шуши мир айӆат ёх 
м тӑхетн ат вәнӆтыйӆ
сӑт па еӆӆы кәщаята рә
питты щир ат тӑйсӑт. 

Айӆат ёх вєрӑт тәты 
департамент кәща ӆӑӊ
кӑр хә Сергей Пишуков 
путӑртӑс, муйсӑр вєрӑт 
әхтыйн ӆыв рәпитӆӑт, 
ӆәӆн шуши мирӑт айӆат 
ёх арсыр тӑхета хущты, 
ӆыв пӑтэӆа арсыр мир
хотӑт ӆэщӑтӆӑт. Ӆыв иса 
муй вєрӆӑт, ӆәӆн айӆат ёх 
м па тәс ӛша ат питсӑт, 
арсыр м тӑхетн кәщаята 
ат рәпитсӑт. 

«Школа общественной 
дипломатии» па «Лабо
ратория  культурно-
исторических медиа» 
нємпи мосты вєрӊӑн 
унтасн ӆыв уша павӑтӆӑт, 
хуйтат округев хўваттыйн 
вәӆты шуши мир айӆат 
ёх эвӑӆт кәщая рәпитты 
ӛр па щом тӑйӆӑт. 

Щӑӆта вәнӆтӑты вєрӑт 
тәты департамент кәща 
ӆӑӊкӑр нє Инна Святчен
ко ясӑӊ тәс. Ӆўв щирӑӆн, 
департамент хуща шуши 
мир айӆат ёх арсыр тӑ
хетн вәнӆтыйӆты щира 
ма нётӆыйт, щӑта нєма
сыя нєпекӑн хӑншман 
вәӆ, муйсӑр профессияйт 
пӑта айӆат ёх вухн су
хуптӑӆыйт. Ӆыв кашӑӊ оӆ 
тәса вантман тӑйӆӑт, муй 
арат шуши мир няврєм 
колледжӑта муй универ
ситетӑта еӆӆы вәнӆтыйӆ
ты мӑнӆӑт. Мосӆ лупты, 
няврємӑта университета 
вәнӆтыйӆты питты пӑта 
подготовительной вәнӆ
тӑты хӑрӑт вєрӑнтӆыйт, 
щи тумпи ӑшкола-интер
натӑтн няврємӑт ищи 
еӆӆы вәнӆтыйӆты пӑта 
ӆэщӑтӆыйт. 

Мир тӑӆаӊа вәӆты 
вєрӑт тәты департамент 
кәща ӆӑӊкӑр хә Михаил 
Горбачев ясӑӊӆаӆ щирн, 
округевн вәӆты шуши 
мирӑт тохтура йиты 
щира вәнӆтӑӆыйт, мєт 
м, хуты вуӆаӊ нєпекӑт 
ёша павӑтмеӆ пийн ӆыв 
имухты округев хўват

тыйн пәӆьницаятн рәпа
тая вўӆыйт. Интӑм окру
гевн пәӆьницаятн 8 771 
тохтур, 20  800 муӆтас 
лекщитты хуят рәпитӆӑт. 
Тӑм оӆ ртьяӊ тыӆӑщ мӑр 
округевн пәӆьницаята 
519 тохтур па 974 лек
щитты хуят рәпитты юхӑт
сӑт, ӆыв кўтэӆн мєт ар 
– щит вәнӆтыйӆты тӑхет 
етшуптум айӆат ёх, тәп 
итәхӑт па вошӑт эвӑӆт 
Югра мўвева касӑӆсӑт. 
Михаил Валерьевич ясӑӊ
ӆаӆ щирн, Югра мўвев 
пәӆьницаятн 514 шуши 
хуят рәпитӆ. 

Мосӆ лупты, 2025-мит 
оӆн округев ӑшколаятн 
60 профильной медицин
ской класс пўншсы, щӑта 
и щурӑс муӆтас няврєм 
еӆӆы тохтура йиты щира 
вәнӆтыйӆты оӆӊитсӑт. 
Щит вєрӆы, ӆәӆн аршӑк 
няврєм щи мосты рәпа
тая ат питсӑт. 

Щи пийн Ёмвош, Сәр
ханӆ, Сўмӑтвош, Нижне
вартовской, Нуви сӑӊхум 
районӑтн кәщайт муй 
па кәща ӆӑӊкӑр ёхӆаӆ 
путӑртсӑт, муй арат хӑнты, 

вухаӆь муй юрн хуят ӆыв 
мўвӆаӆн вәӆӆӑт, хутыса 
ӆыв нётӆыйт, муй арат 
хӑннєхә ӆыв кўтэӆн кәща 
хотӑтн рәпитӆӑт. 

Экономической нау
кайт доктор хә Владимир 
Куриков ясӑӊӆаӆ щирн, 
округевн иса универ
ситетӑтн подготовитель
ной тӑхет пўншты мосӆ, 
ӆәӆн щӑта 10-11-мит 
классӊӑнӑн вәнӆтыйӆты 
айӆат ёх, сыры ӑшколайт 
етшуптум хуятӑт еӆӆы 
вәнӆтыйӆты щира ат 
ӆэщӑтсыйт, щит арсыр 
ӆєтутӑт ӆэщӑтты хуята, 
хўӆ сыстамтты па щит 
эвӑӆт ӆєтут ӆэщӑтты 
хуята, вўӆы ӆавӑӆты 
хуята, механизатора па 
па хуятӑта. 

 Ма щирємн, округ 
правительства хуща 
комитет йиӆуп тӑхи 
пўншты мосӆ, ӆәӆн щӑта 
шуши мир вєрӑт тўӊмат
ты щира хӑннєхуятӑт ат 
рәпитсӑт. Яӊкєм хӑннєхә 
щӑта ат рәпитӆ, – лупӑс 
Владимир Михайлович.

Щӑӆта  Тюменской 
дума депутат Надежда 
Алексеева лупӑс, Югра 
мўвевн вәӆты шуши мирӑт 
кўтн «кадровый резерв» 
вєрты мосӆ, ӆәӆн еӆӆы 
щи хуятӑт мосты тӑхета 
рәпатая вохты щир ат вәс. 

Мирхот етшӑты пурайн 
мосты нєпек ӆэщӑтсы, 
щӑта иса хӑншман вәӆ, 
муй оӆӑӊӑн тӑм мирхотн 
путӑр мӑнӑс, хутыса щи 
мосты нўша мўӊ мўвевн 
тўӊматты мосӆ, ӆәӆн 
шуши мирӑт кўтн аршӑк 
няврєм м па тәс ӛша ат 
питсӑт па сӑмӑӊ рәпа
таеӆ ат вәйтсӑт.

Путӑр хӑншӑс: 
Надежда Рагимова 

Мирхот пурайн. Н. Рагимова вєрум хур



2023.10.2025

www.khanty-yasang.ru 3

Когалым вошн вән мирхот вәс
Васы мӑнты тыӆӑщ 

15–17-мит хӑтӆӑтн 
Когалым вошн Перм
ской политехниче
ской университетн 
«Шуши мир. Сыстам 
ӆыӆ рўв. Питы вуй. 
Поступсы» мирхот 
вәс. Щив 150 муӆтас 
хӑннєхә округев , 
Ямал, Карелия мўв
ӊӑн па Москва хон 
вош эвӑӆт вәсӑт.

Мєт сыры нўшайт 
оӆӑӊӑн иньщӑсты 

хӑрӑт рәпитсӑт. Кашӑӊ 
хӑннєхә округ шуши мир 
вәӆупсы вәньӆьты нє Л. 
Алфёрова, ӆыв саттэӆа 
вєр тәты ёх нётман тӑйты 
нє И. Каск па арсыр кә
щайт эвӑӆт арсыр вєрӑт 
оӆӑӊӑн иньщӑсты вєритӑс.

Щӑӆта мирхот оӆӊитсы. 
Онлайн щирн Ёмвош эвӑӆт 
округ кәща ӆӑӊкӑр хә А. 
Забозлаев вўща вєрӑс:

 Мирхота юхтум мир, 
вўща вәӆаты! Вән пәма
щипа, хуты нын мўӊ мир
хотэва мойӊа юхӑтсӑты. 
Тӑмхӑтӆ нын уша вєрӆӑты, 
хутыса ар оӆ мўӊ хущева 
мўв иӆпи питы вуй вўты 
тӑхет кәщайт па щӑта 
ванӑн вәӆты шуши мир 
кўтэӆн ма вәӆӆӑт па 
рәпитӆӑт. Хәнты щит пӑта 
арсыр поступсэт вўсўв.

Федерация Совет сена
тор хә, Увӑс мирӑт па хӑтӆ 
єтты пєлӑк хуща вәӆты 
шуши мир ассоциация 
кәща хуят А. Новьюхов 
лупӑс:

 Вўща вәӆаты, тынӑӊ 
Югра мўвев мир па мойӊ 
ёх! Тӑм мирхотн муй мєт 
вуӆаӊ – щит мўӊ окру
гевн вән кәщайт, мўв 
иӆпи питы вуй вўты тӑхет 
кәщайт па шуши мир 

кўтэӆн ма вәӆты щира 
кашащты нєпекӑтн ёш 
посӑт пунӆӑт. Тӑм мир
хотн айӆат ёх вәӆӆӑт. Ӆыв 
мўӊ эвӑӆтэва вәнӆтыйӆ
ӆӑт, муй вўрн еӆӆы шуши 
мир йис вәӆупсы па вєрӑт 
ӆавӑӆман тӑйты мосӆ. 

Округ шуши мир вә
ӆупсы вәньӆьты нє Л. 
Алфёрова вўща вєрӑс:

 Вўща вәӆаты, тынӑӊ 
ёх! Тӑмхӑтӆ мўӊ хурамӑӊ 
Когалым вошн мирхотн 
рәпитты питӆўв, ӆәӆн мўӊ 
хӑннєхуятӆўв еӆӆы ма 
ат вәсӑт! Хәнты хўвн мўӊ 
«Югра ӆыӆӊуптӑты» оса 
тӑхев ёх округ вән кәщай
та вәнт шушет хуща ин
тернет вєрты вєр оӆӑӊӑн 
хӑншсӑт. Ӛхӑт питы вуй 
вўты ёх щи вєр тәты вухн 
нётсӑт – ин округевн 88 
IT-вәнт шуши вәӆ, ешавәӆ 
вет тӑхийн ищимӑщ щўӊк 
вєрӆы. Ин тӑм мирхотн 
мўӊева ма рәпитты мосӆ, 
ӆәӆн шуши мир вәӆупсы 
кєншӑка ат йис.

Когалым вош кәща хә 
Т. Агадуллин ищи мирхота 
юхтум мира вўща вєрман 
лупӑс, ӆыв вошеӆ кўтн 
хўвн мўв иӆпи питы вуй 
вўты тӑхет рәпитӆӑт, ӆыв 
иса пурайн воша па вәнт 
шушетн вәӆты мира тәса 

нётӆӑт. Ӛхӑт ӆўв Когалым 
вош 50 тӑӆ постӑты пӑта 
вәна пєлка вум хӑнтэта, 
щит Д. Русскина, Ю.Ер
макова, Л. Изьяновая, И. 
Сопочина па С.Кечимова, 
ишӑкты нєпекӑт па тынӑӊ 
мойӆупсэт мойӆӑс. 

Еӆӆы Югра мўв ариты 
нє В. Кондратьева хура
мӑӊ ар арийс. 

Ӛхӑт пленарной мир
хотн арсыр тӑхет эвӑӆт 
юхтум кәщайт путӑртсӑт, 
хутыса ӆыв мўвӆаӆн 
шуши мир, вән кәщайт па 
мўв иӆпи тащ вўты тӑхет 
ёх кўтэӆн вәӆӆӑт. Карелия 
мўв хә, «Айӆат Карелия» 
оса тӑхи кәща хуят А. 
Цыкарев ай тәс:

 Ма карелӑт па вепсӑт 
эвӑӆт нынана вўща вєр
ӆум. Хәнты «Декларация 
о биоразнообразии» мўв
тєӆ мир поступсы щирн 
«Кали» тӑхи тывӑс, ма щив 
ӆуӊӆум. Арсыр пуртәнӑт, 
ӆєтутӑт па па мосты утӑт 
вєрты вән тӑхет шуши 
мир эвӑӆт арсыр айкеӆӑт 
иньщӑсӆӑт, ӆәӆн еӆӆы йис 
щирн щитӑт вєрты. Щит 
пӑта ӆыв вєрӆаӆ унтасн 
вух тӑйӆӑт ки, ӆывеӆа и 
процент арат «Кали» тӑхия 
мӑты мосӆ. Еӆӆы щи вух 
эвӑӆт 50% арат вух шуши 
мира нётты щира мӑнӆ. 
Ин щи вєр оӆӑӊӑн Россия 

мўв президент ӆӑӊкӑр хә 
вән мирхот вєрӑс. Еӆӆы 
нємасыя поступсы тывӆ 
– мўӊ мўвевн кашӑӊ 
мўв иӆпи арсыр тащӑт 
вўты тӑхет щиты вєрты 
питӆӑт. Ешавәӆ Россия 
мўвев шуши мир оса тӑхет 
кәщайт па хон пєлӑк мўва 
вән мирхота мӑнӆӑт па 
щи вєр оӆӑӊӑн ай тәӆӑт.

Еӆӆы нӆ хӑр рәпитӑс, 
щит «Мўв иӆпи тащ вўты 
тӑхет», «Шуши мир йис 
вєрӑт, шўкщӑты вєрӑт, 
кӑсупсэт», «Шуши мир 
вәӆупсы :  в ә н ӆ т ӑ т ы , 
лекщитты па па мосты 
вєрӑт», «Шуши мир хўӆ, 
вой веӆпӑсӆӑты, вўӆы 
ӆавӑӆты, воньщты вєрӑт» .

Юхи хӑщум артăн Резо
люция нєпек ӆэщӑтсы. Ин 
ешавәӆ щӑта хӑншум утӑт 
кәртӑт, вошӑт, питы вуй 
вўты тӑхет вән кәщайта 
рәпитты щира китӆыйт, 
щи тумпи округевн йиӆуп 
поступсэт хӑншты па вўты 
питӆыйт. Щи ясӊӑт эвӑӆт 
– рәт ясӑӊ урока вєрты, 
Ас-угорской института 
Е.А. Нёмысова шәӊӑт нєм 
мӑты, Кышик кәртӑн шуши 
мир музей йиӆпатты, 
вошӑӊ шуши мир м арат 
кӑри хўӆ ат веӆпӑсӆӑӆӑт 
па па вєрӑт оӆӑӊӑн. 

Путӑр хӑншӑс: 
Людмила Гурьева

«Мўв иӆпи тащ вўты тăхет» секцияйн. Л. Гурьева вўюм хур

ӘМӐЩ  ВЄРӐТ

Мойӊ ёха м вўща 
ясӑӊ Ёмвош кәща 

хә М. Ряшин лупӑс:

 Ёмвош – щит тӑм йис 
вош, тӑта йиӆуп щирн 
хотӑт омӑсӆыйт, ӆәӆн 
вошӑӊ мира тӑта м па 
әмӑщ вәӆты ат вәс. Ар 
хуят лупӆ, мӑтты ки, мўӊ 
вошев эвӑӆт тӑм йис 
хурамӑӊ вошӑт омӑсты 
вәнӆтыйӆӆӑт. Мойӊ ёх, 
нынана вән пәмащипа 
ясӑӊ лупӆум. Нын мўӊева 
путӑртты па ванӆтӑты 
питӆӑты, муй щирн нын 
хущана йиӆуп щирн ар
сыр хотӑт омӑсты вєр 
мӑнӆ. 

Еӆӆы Ёмвош кәщайт 
«Наука» нємпи научной 
нєпекӑт єсӑӆты тӑхи па 
«Северный форум» тӑхи 
кәщайт пиӆа иха рәпит
ты щира кашащты нєпе
кӑтн ёш посӑт пунсӑт.

Мирхотн мойӊ ёх 
ванӆтӑсӑт, муй щирн ӆыв 
вошӆаӆ тӑм йис щирн 
омӑсӆыйт. Итәх хуятӑт 

Ёмвошев хурамӑӊа ат йиӆ
Щи вуӆаӊ нумӑсн Ёмвошн васы мӑнты тыӆӑщ 10–12-мит хӑтӆӑтн «Дни креативных 

практик» нємпи вән мирхот ӆэщӑтман вәс. Тыв Россия мўвев арсыр вошӑт па па хон 
пєлӑк Монголия мўв эвӑӆт учёнойт, хурамӑӊ хотӑт омӑсты архитекторӑт, хурӑт хӑншты ёх, 
хотӑт омӑсты пурмӑсӑт тыныты ёх юхтыйӆсӑт. Тӑм вән мирхот Ёмвош кәщайт ӆэщӑтсӑт.

Ёмвошев хурамӑӊа вєрты 
оӆӑӊӑн путӑртсӑт. Ин 
мўӊ вошев кәщайт щи 
проектӑт мсыева нух 
вантӆӑт па, мосӑӊ, еӆӆы 
Ёмвошн йиӆуп микро
районӑт тывӆӑт.

 Интӑм мєт вуӆаӊ – щит 
тӑм йис щирн вошӑтн 
муй кәртӑтн йиӆуп хотӑт 
омӑсты. Ин щи вєр оӆӑӊӑн 
Россия мўвев Думайн 
мосты поступсы тывӑс. 
Щимӑщ вәйтантупсы – 
шєӊк мосты вєр, вантэ, 

тӑта вошӑт омӑсты арсыр 
ёх вәйтантыйӆӆӑт. Хӑн
нєхә пӑта мєт вуӆаӊ – 
щит еӆ вәӆупсы оӆӑӊӑн 
нәмӑсты, вантэ, щит 
эвӑӆт арсыр йиӆуп вєрӑт, 
хурамӑӊ вошӑт па кәртӑт 
тывӆӑт, – Россия мўвев 
архитекторӑт союз кәща 
хә А. Комов ястӑс.

Тӑм вән мирхот пу
райн арсыр вєрӑт ӆэщӑт
ман вәсӑт – мойӊ ёх 
вәйтантыйӆты мирхот, 
«Изюминка комфорта» 

мирхот, айӆат рәпитты 
ёх мирхот па «Йис ӆыӆӑӊ 
вєрӑт» округ шуши мир 
шўкщӑты вєрӑт тәты ёх 
мирхот. «Торум Маа» 
музей рәпатнекӑт ванӆ
тӑсӑт, муй щирн йистєӆн 
округ шуши мир мойӊ ёх 
ещаӆт єтӆӑт, хутыса ӆывеӆ 
єпӆӑӊ шайн яньщӆтӑӆӑт. 
Л.Костина, Т. Тарасова па 
па вєрӑнтты имет юхтум 
эвет сєвум вейт па ювӆӑт 
тыйты вәнӆтӑсӑт.

Щи хӑтӆӑт мӑр «Югра-
Экспо» хотн ванӆтупсы 
вәс, щӑта кӑт щурӑскєм 
вош пӑта хурамӑӊ кев 
хурасӑт аӆьман вәсӑт. 

Юхи хӑщум артӑн 
«Молодость – 2025» 
айӆат рәпитты ёх кӑсуп
сы сухнӑс. Уша йис, Ёмвош 
район па Ёмвошӑӊ айӆат 
ёх нух питсӑт.

Хәӆум хӑтӆ мӑр тӑм вән 
мирхота па ванӆтупсыя 
вет щурӑс муӆтас хуят 
юхтыйӆсӑт.  

Путӑр хӑншӑс: 
Людмила Гурьева

Щи эвиӆан «Дошкольное 
образование» па «Препо

давание в начальных классах» 
специальность хўват вөнәӆтыйәӆ
ӆәт. Щи кўтән ӆыв хӑнты йасәӊ 
вөнәӆтәты щир па тӑйӆәт. Хөн 
«Ӆыӆәӊ сойәм» хуща йухәтсәв, 
эвиӆан њаврємәт пӑта хӑнты моњщ 
«Хумәсвөӆ сємийэ па Турән сэвийэ» 
ванәӆтәсәт. Щит пӑта София па 
Кристина (522а группа) нємасыйа 
кӑт акањ вєрсәӊән, Валерия па 
нєпэк эвәӆт хотыйэ вєрәс. София 
па Кристина щи моњщэн хӑнты 
йасәӊән путәртсәӊән. 

«Ӆыӆәӊ сойәм» хуща йӑӊхсәт
Вўӆ нуви тыӆәщән њивәӆ хөсмит хӑтӆән Ас-угорской 

институтән рөпитты научной сотрудник, њаврєм вөнәӆтәты 
нє Ирина Молданова колледжән хӑнты йасәӊ вөнәӆтәты 
студентәт пиӆа «Ӆыӆәӊ сойәм» тăхи хуща йӑӊхсәт.

Щи йупийән Оксана Янкова (572 
группа) њаврємәта моњщәпсэт 
ӆўӊтәс, ӆывэӆ уша вєрты, муй оӆә
ӊән щи моњщәпсэт – өмәщ вөс. 
Щӑӆта Оксана эвийэн њаврємӆаӆ 
йунтты вохсәӆэ. Њӑхман, хөхәӆ
ман кӑт йунтэӆ хуӆас. Щи йўпийән 
эвиӆан њаврємӆаӆ вөнәӆтыйәӆ
ты хот йитән ӑкәтсәӆӆаӆ па ињ
щәссәӆаӆ, өмәщ ӆывэӆ вөс муй 
ӑнтө? Њаврємийэӆан щиты лупсәт: 
мўӊэв шєӊк өмәщ вөс! 

Путӑр хӑншӑс: 
Ирина Молданова

К. Найман па С. Шаталова 
акань етнхот аӆьсăӊăн

Няврємăт хотăт омăсты вәнӆтыйӆӆăт. Л. Гурьева вўюм хур

ШУШИ  МИРЕВ  КУЛЬТУРА

Югра мўвевн йис пурмӑсӑт 
шавиман тӑйты ёх ӑктӑщийӆсӑт

Ай тӑхет потты тыӆӑщ 1-3-мит хӑтӆӑтн Россия мўвев хўваттыйн этнографической 
музеятн рәпитты ёх па этнографӑт пӑта Ёмвошн вән мирхот вєрӑнтсы. Щит «Мўв-авӑт 
па Хӑннєхә» музейн рәпитты ёх ӆэщӑтсӑт.

Ёмвоша арсыр во
шӑт эвӑӆт мойӊ ёх 

юхтыйӆсӑт – Москва, 
Санкт-Петербург, Тюмень, 
Екатеринбург, Хабаровск, 
Пуӆӊавӑт па па вошӑт 
эвӑӆт. Хәӆум хӑтӆ мӑр ӆыв 
йис пурмӑсӑт шавиты вє
рӑт оӆӑӊӑн путӑртсӑт.

Юхтум ёха вән вўща 
ясӑӊ лупӑс Россия мўвев 
сенатор хә, Увӑс мўв, Си
бирь па Дальний Восток 
Ассоциация кәща хә Алек
сандр Новьюхов. Ӆўв 
ясӑӊӆаӆ щирн, мєт м, ху
ты тӑмхӑтӆ йис пурмӑсӑт 
шавиман тӑйты вєрӑт 
оӆӑӊӑн щи арат нумсӑӊ 
па мутрайӊ хуятӑт кўтэӆн 
путӑртты питӆӑт. Вантэ, 
интӑм ма нәмӑсты мосӆ, 
хутыса еӆӆы арсыр мирӑт 
йис вєрӑт тәса ӆавӑӆты 
мосӆ. Щӑӆта ӆўв лупӑс, 
тӑм йис искусственной 
интеллект щирн вєрум 
рәпатайт тәса вантман 
тӑйты мосӆ, ӆәӆн щи йи
ӆуп вєрӑт нємасыя хӑн
нєхуятӑт вантман ат тӑйсӑт. 

Шуши мирӑт правайт 
вәньӆьман рәпитты нє 
Людмила Алфёрова лу
пӑс, щит мўӊ мирӆўв 
йис вєрӑт ӆавӑӆты щира 
шєӊк мосты мирхот. Югра 
мўвевн музеятн хӑнты, 
вухаӆь, юрн мирӑт йис 
вєрӑт, йис пурмӑсӑт ма 
па тәса ӆавӑӆман тӑйӆыйт. 
Тӑта 43 музей рәпитӆ, 
ӆыв кўтэӆн ртьяӊ хот 
этнографической нєм 
тӑйӆӑт. Ӆўв лупӑс щи хӑн
нєхуятӑт оӆӑӊӑн, хуй
тат мўӊ округевн му
зейт пўншты щира ар 
ӛр пунсӑт, щит Анфиса 
Михайловна па Вла
димир Вячеславович 
Хромовӊӑн, Митрофан 

Алексеевич Тебетев, Та
мара Васильевна Дио
дорова, Юрий Кылевич 
Вэлла, Юван Николаевич 
Шесталов, Еремей Дани
лович Айпин, Татьяна 
Александровна Молда
нова па па ёх.

Щӑӆта щи хӑтӆӑн «Мўв-
авӑт па Хӑннєхә» музей 
хуща әмӑщ ванӆтупсы 
пўншсы, щӑта вўӆы сух, 
кєпӆ эвӑӆт ёнтум пур
мӑсӑт ванӆтӑӆыйт. Тӑм 
ванӆтупсы «Мўв-авӑт па 
Хӑннєхә», «Торум Маа», 
Пермской па Тюменской 
краеведческой музейт 
хущи рәпитты ёх иха 
ӆэщӑтсӑт. Щӑта ванӆтум 
хурамӑӊ пурмӑсӑт йис 
щирн ёнтсыйт. «Мўв-
авӑт па хӑннєхә» музейн 
рәпитты нє Наталья Туч
кова щи оӆӑӊӑн щиты 
путӑртӑс:

 Тӑм ванӆтупсыйн мўӊ 
музеев йис вєрӑт ши
ваӆӑты рӑхӆ, щит ар оӆ 
мӑр ар хуятн ӆэщӑтсы, ин 
оӆӑӊ пўш ванӆтӑӆўв. Тӑм 

ӆәмӑтсух пєӆа вантман 
кашӑӊ мир йис вєрӑт 
оӆӑӊӑн уша павӑтты рӑхӆ. 
Мєт әмӑщ, интӑм щи пур
мӑсӑт этнография щирн 
рәпитты ёх шиваӆӑӆӑт. 

Тӑта йис щирн ёнтум 
сӑхӑт, щит увӑс мўв, хӑтӆ 
єтты па нўм мўв хӑн
тэт, вухаӆят, юрнӑт, сӑ
ранӑт иметн ёнтум пур
мӑсӑт. Итәхӑт вўӆы сух, 
итәхӑт нәй сух эвӑӆт 
ёнтман вәӆӆӑт. Наталья 
Анатольевна мойӊ хуятӑ
та кашӑӊ пурмӑс оӆӑӊӑн 
путӑртӑс. 

Мєт әмӑщ, тӑм ванӆ
тупсы еӆпийн кашӑӊ 
мир сӑхн, ухшамн, вейн 
ӆәмтум айӆат нєӊиет ху
ра вўсыйт, щи хурӑт ищи 
щӑта ванӆтӑӆыйт. Музейн 
рәпитты ёх тӑм хурӑт пиӆа 
2026-мит оӆа календарь 
вєрсӑт. Ванӆтупсы пўншты 
пурайн тӑм нєӊиет ищи 
вохӑнтсыйт па ӆыв хур
ӆаӆ пиӆа вєрум хурамӑӊ 
календарь киникайн мой
ӆӑсыйт, щит Вера Конд

ратьева, Надежда Мол
данова, Елена Новьюхова, 
Наталья Мултанова, Лю
бовь Мерова па па нєӊӑт. 
Мосӆ лупты, иса тӑм ванӆ
тупсыйн 24 хӑннєхә пӑта 
ёнтум ӆәмӑтсухӑт ванӆ
тӑӆыйт. Щи пурмӑсӑт Ём
вошн «Мўв-авӑт па Хӑн
нєхә» музейн еӆӆы оӆ 
тәнӆуп тыӆӑщ 1-мит хӑтӆ 
вәнты шиваӆӑты рӑхӆ, 
щирн тыв иса мойӊ ёх 
вохӑнтӆыйт. 

Путӑр хӑншӑс: 
Надежда Рагимова

Н.А. Тучкова ванӆтăты пурмăсăт оӆăӊăн путăртăӆ. Н. Рагимова вєрум хурӊăн

Ванӆтупсы пурайн

ВУӅАӉ  ЁХ  ОӅӐӉӐН

Конда мўв вухаӆь хә 90 тӑӆа йис 

Тӑта мосванӑн, ай тӑхет потты тыӆӑщ 10-мит хӑтӑӆн, Ёмвошн 
«Торум Маа» йис пурмӑсӑт шавиты хот йитн иха ӑктӑщум шуши 
мир хӑннєхуятӑт етная вум пєлӑкн Конда мўв вухаӆь хә Анатолий 
Прокопьевич Кауртаев 90 оӆа нәптӑӆ питум хӑтӆ постӑсӑт. 

Мосӆ лупты, хуты 
тӑмӑщ йисӑӊ-нәп

тӑӊ хӑннєхә Анатолий 
Кауртаев ай тӑхет потты 
тыӆӑщ нивӑӆмит хӑтӑӆн 
1935-мит оӆн Учинья нє
муп ай кәртӑн Конда мўвн 
тӑм нуви тәрум иӆпия 
вухаӆь хоттєӆ ёх хуща 
юхтӑс. Ащеӆ Прокопий 
Макарович вой па хўӆ 
веӆпӑсӆуман вәс, ӑӊкеӆ 
Анфиса Васильевна кол
хозн арсыр рәпатайт 
вєрӑс. Ӆыв щемьяеӆн 
араттєӆн вет ай няврєм 
єнмӑс.

Вуӆаӊ ӆаӆь еӆпийн 
Учинья ай кәртэӆа оспа 
нємуп мәшӑӊ вєр юхтӑс. 
Щи пӑта хәӆум айшӑк 
няврєм па ащеӆ ики щи 
мәш эвӑӆт ӑнтәма йисӑт.

Юӆн щи атум мәш 
пийн ӑӊкеӆ, Анна па 
Анатолий атэӆт щирӑтн 
хӑщсӑт.

Еша вәс па Вулаӊ ӆаӆь 
юхтӑс. Щит пӑта ӆыв ӑӊкеӆ 
имия шєӊк ар вєр колхоз 
хуща ӆэщӑттыя мосӑс, 
ӆәӆн няврємӊăӆ ӆєӆӆы 

юӆн аӆ омӑссӑт. Еша вәс 
ӆыв ищи ӆаӆь пурайн па 
щи пийн колхоз хуща 
арсыр рәпатайт вєртыя 
питсӑт.

Тӑм етнхот «Торум Маа» 
йис пурмӑсӑт шавиты 
хотн рәпитты нєӊӑн Раи
са Решетниковайн тәсы. 
Ӆўв пура-пурайн Ана
толий Прокопьевич инь
щӑсӑс, муй щирн тӑм 
йисӑӊ-нәптӑӊ вухаӆь ики 
ӑшколайн вәнӆтыӆӑс па 
хуты еӆӆы Ленинград вән 
воша А.И. Герцен нємуп 
институтн вәнӆтыйӆты 
нумӑс вєрӑс.

Юхӆы ӆўв путӑртӑс, 
сырыя 1951-мит оӆн 
Ягодной вошн Анатолий 
ӆапӑтмит классӑӊ ӑшкола 
етшуптӑс. Ӑӊкеӆ па шєӊк 
ӆӑӊхас , ӆәӆн пухӑӆ 
еӆӆы мӑтты вән воша 
вәнӆтыйӆтыя ат мӑнӑс. 
Ӑшкола пийн вухаӆь 
пух Нахрачи вошн вєрум 
комсомольской конфе
ренция тӑхия делегат 
щирн китсы. Щи мирхот 
вәщ тыӆӑщ оӆӑӊ хӑт

ӆӑтн район хуща вєрсы. 
Анатолий щи хӑтӆӑтн 
Кондинской районной 
«отдел народного образо
вания» кәща хә хуща ӊ
хӑс. Щӑӆта щи тӑхи кәща 
хә округ образования 
тӑхия нєпек хӑншӑс па 
ӆўвеӆа тўтӑӊ хопн Ём
вош вәнты мӑнты билет 
ӆәтӑс. Анатолий, вантэ, 
хўвн ма уша вєрсăӆэ, 
Ленинград вошн вәӆты 
увӑс мирӑт институтн хә
ӆум оӆ мӑр еӆӆы вәнӆ
тыйӆты щирн нємасыя 
подготовительной кур
сӑт вєрсыйт. Ӆўв щи тӑ
хия питтыя ӆӑӊхас па 
Ёмвоша юхтӑс. Щӑӆта 
Анатолий «Окружной от
дел образования» тӑхия 
ӊхӑс, щи тӑхи кәщайт 
ӆўвеӆа лупсӑт, хӑщум и 
направления нєпек па 
хӑннєхәя мӑсы. Тәп щи 
айӆат хә мәшитӆ, мосӑӊ, 
еӆӆы вәнӆтыйӆты ӑн питӆ. 

Анатолий Тюмень вош 
вәнты вет хӑтӆ мӑр тўтӑӊ 
хопн мӑнӑс. Ӛхӑт тўтӑӊ 
әхӆа Свердловск вош 
вәнты билет ӆәтӑс. Щи 

воша юхӑтмаӆн, тӑюм 
ӆәмӑтсухӆаӆ па вухӆаӆ 
хуӆыева ӆоӆумсыйт. м, 
хуты Ленинград вош 
вәнты мӑнты билет ӆўв 
хущеӆа хӑщӑс. 

Ленинград вошн Ана
толий Кауртаев хәӆум 
оӆ мӑр А.И. Герцен нємуп 
Увӑс мирӑт институтн 
подготовительной кур
сӑтн вәнӆтыӆӑс. Ӛхӑт ес
тествознания факультета 
вўсы. Щӑӆта 1959-мит оӆн 
ӆўв химия па биологияя 
няврємӑт вәнӆтӑты щирн 
диплом нєпекн кантсы 
па увӑс рәт мўвӑӆа юхтӑс.

Юхи юхӑтмаӆн, Ана
толий Прокопьевич Кон
динской район арсыр 
ӑшколаитн кәщая 1959-
мит оӆ вўш эвӑӆт па 1969-
мит оӆ вәнты рәпитӑс. Ӛхӑт 
па Нижневартовск вош 
па район образования 
тӑхеӊӑн кәщая павӑтсы. 
Щӑӆта Нижневартовск 
вошӑӊ па районной ис
полком кәща ӆӑӊкӑр 
хәя рәпитӑс. Щи пийн 
«Мегионнефтегазгеоло
гия» кәща ӆӑӊкӑр хәя вәс.

Юхи хӑщум оӆӑтн 
Анатолий Прокопьевич 
Тюмень вошн пенсияйн 
вәӆ. 

ма рәпитмаӆ пӑта 
«Почётный гражданин 
Нижневартовского райо
на», «Почётный гражда
нин Ханты-Мансийского 
автономного округа – Юг
ры» нємӊӑнӑн кантсы,  
«Знак Почёта» , «За 
заслуги перед Отечеством 
II степени», «Отличник 
народного просвеще
ния» па «За заслуги пе
ред округом» мевӆ по
сӑтн катӆуптӑсы.

Путӑр хӑншӑс: 
Владимир Енов 

А.П. Кауртаев
А.П. Кауртаев «Ёмвош ёх» ариты тӑхи нєӊӑтн 

мойӆупсыйн мӑсы па арӑтн арисы. В. Енов вєрум хурӊăн

Пәкӑр кәрт хӑнты мир вәӆты щир

Хӑнты по маньщи миревн вәтща ха вәӆты кәртӑтн тўӊа-щирӑӊа йис вәӆўпсы пищӑт 
мсыева шавиман тӑйсайт. Щимӑщ ай кәртӑӊ мир оӆӑӊӑн тӑм пўтрєм мӑнӆ. Пәкӑр кәртэв 
Сўмӑтвош эвӑӆт хәӆумъяӊ хәӆум километра вўшн Сўмӑтвош районӑн вәӆ. Кәрт Вухаӆь 
юханэн овн омӑсӆ. Вухаӆь юханэн па Ай Ас пусӆа питӆ. 

Колхозӑт тывум пу
райн тӑм хӑнты 

кәртые тӑта вєрса. Ар мир 
хӑнты ай кәртăт эвӑӆт 
тыв тәсайт. Щит арсыр  
рәт ёх: Явровӑт, Туевӑт, 
Рябчиковӑт, Тарлинӑт – 
Катра Пәкӑр ёх. Йис щирн 
тăм кәрт Весәхты кәрта 
айӆса. Щи кәрт Ай Ас пусӆ 
кимӑӆн вәс, тӑм йисн хот 
вуӆӆаӆ па ӑн хӑщсӑт; 
Новьюхов рәт ёх, Рубахов, 
Аятов по Рябчиков рәтӑт 
Усть-Сосьвинской юрта 
эвӑӆт юхӑтсӑт. Тӑм кәрт 
нєм архив нєпекӑт щирн. 
Йис пурайн хӑнты ёх 
Пӑӆ кәрт нюӆа айӆса, 
муй па Тӑӆ кәрта. Непкин 
рәт ёх па Гындышевӑт  
Войтеховской па Неп
кинской юртайт эвӑӆт  
тәсайт.

Хӑнты щирн, вәӆум мир 
вўӆы ӆавӑӆман, вәнт вой,  
хўӆ веӆпӑсӆуман тӑӆн-
ӆўӊӑн вәсӑт. Колхозӑт 
тывум пурайн хӑнты мир 
йиӆуп щирн вәӆты питсӑт. 
Мисӑт па ӆовӑт тӑйты, ӆє
тутӑт єнмӑӆты вєра  вәнӆ
тӑсайт.

Архивн вәӆты нєпекӑт 
хўват уша вєрсэв: «Ту
земный советн  паланӑн 
мӑсайт, камн мўвн єнум
ты ӆєтутӑт мосӆ омӑсты: 
овес – 1 га, кӑртәпка – 3 га, 
капуста – 0,50 га, ăсвёкла 
– 0,25 га, лук – 0,25 га па 
пасыр ӆєтутӑт єнмӑӆты: 
чеснок, огурец, помидор, 
редька, редиска, горох, 
бобы, пшеница, ячмень, 
лён, конопля».

Ин па хӑнты ёх па щирн 
вәӆты партсайт. Щит шуши 
мирева шєӊк тураса, аӆпа, 
вәс.

Няврємӑт ӑшкола-ин
терната тәсайт па щӑта 

тӑӆаӊ оӆ мӑр вәнӆтыйӆ
сӑт. Юхи тәп каникулая 
юхтыйӆсӑт. Ӑӊкиӆаӆ-ащи
ӆаӆ вәӆты пищ юрємӑты  
питсэӆ, хӑнты ясӊеӆ юрє
мӑты питсэӆ.

Ин тӑм йисн Пәкӑр 
кәртӑн тәп вәнӆат ёх рәт 
ясӊеӆ вәйтӆэӆ па ищи
мурт кўтэӆн рўщ ясӑӊӑн 
щи путӑртӆӑт. Айӆат ёх рәт 
ясӊеӆ иса тӑруптӑсэӆ.

Колхозӑт йира питум 
пурайн мир рәпатайӆы 
хӑщсӑт. 

Пәкӑр кәртӑӊ ёх ӆыв 
кўтэӆн 1994-мит оӆн 
хўӆ веӆпӑсӆӑты щира 
«Пугоры» нємпи община 
вєрсӑт. Хўӆ веӆпӑсӆуман 
вәсӑт. Сўмӑтвош районной 
шуши мир вєрӑт тәты тӑ
хийн ма вухн нётсайт. Тәп 
ищимурт еӆӆы ма вәӆты 
щир ӑнтәм вәс. 

Щирн 2005-мит оӆн 
«Пугоры» хўӆ веӆпӑсӆӑты 
община па «Сурах» нємпи 
Сўмӑтвош община ха 
пиӆтӑщсӑӊӑн. Пәкӑр кәр
тӑӊ ёх щив веӆпӑсӆӑты 
ӑн мӑнсӑт, щирн па щи 
рәпатайӆы хӑщсӑт. 

Кӑши-мәш вєрӑтн шу
ши ёх нумӑсӆаӆ иса шәка 
йисӑт. Ар хуят ӑнтәма 
йисӑт. Мир иса шәкӑӊ 

тӑхия ӊхман, рәтӆаӆ 
шавиман ар вўна яньщты 
питсӑт.  Пирӑщ ёхӆўв щи 
ястӑӆӑт : «Хӑӆа пєӆы вәӆ
ты питсӑт».

Йис пурайн вән хуятӑт  
мӑӊ тӑхета ӊхсӑт, еӆӆы 
вәӆты щира Найӆаӆа-
Вәртӆаӆа йир-поры вє
рийӆсӑт. Ин, тӑм йисн 
айӆат ёх щимӑщ мутра 
ӑн тӑйӆӑт. Вән хуятӆаӆн 
вәнӆтӑты щир ӑнтәм вәс.

Катра советской лащ 
омсум пурайн мӑӊ тӑ
хета ӊхты ӑнт єсӑӆсайт, 
Пўпи як хот вєрты па 
ӑнт єсӑӆсайт. 1937-1938-
мит оӆӑтн репрессия вєр 
вәс.  Щӑрт вєр тӑйты хә 
хуятӑт хуӆыева щи пурайн 
пӑратсайт. Щӑӆта ӆаӆь 
пурайн 1941-1945-мит 
оӆӑтн ищи хә хуятӆўв 
пӑрсӑт. Щирн айӆат ёх 
мӑӊ порыӆӑты вєрӑта, 
еӆӆы тумтака вәӆты щира 
вәнӆтӑты хуят ӑнтәм вәс.

Ин еӆӆы вәӆты айӆат 
ёхӆўв щимӑщ нумӑс, щи
мӑщ ӛр ӑн тӑйӆӑт. Ясӊеӆ 
па тӑруптӑсэӆ.

Пәкӑр кәртӑн ин нюр 
шимӆ хуят хӑщӑс: хәс хәт  
хуят – щит вән хуятӑт, 
па вет ай няврєм вәӆ. 
Няврємӑт Тэк кәртӑн ин

тернатн вәнӆтыйӆман 
вәӆӆӑт. Тәхӑӆ ёх вәӆты 
щира Сўмӑтвоша мӑнсӑт. 
Кўш па мосӑӊ рәт мўвеӆн, 
кәртэӆн сӑмӆаӆ ӆӑӊхасӑт 
вәӆты.

Пәкӑр кәртӑн хўв пу
ра вўш эвăӆт муӆтыя 
ӆапка хот, нянь вєрты хот, 
пәӆьница хот ӑнтәм вәс.

Ма щив 2014-мит оӆн 
командировкая ӊхсум, 
кәртӑӊ ёх «Тыӆӑщ поры» 
мӑӊхӑтӆ вєрсӑт. Кәртӑӊ 
мир кўлупн ӑктăщсӑт. 
Кўлуп хотэӆ тӑм мосванӑн 
па йира вўты партса.

Ин Пәкӑр кәрт Сўмӑт
вошӑ кӑртса. Муйсӑр 
вєр ки мосӆ, Сўмӑтвоша 
мӑнты мосӆ. Тәп Пәкӑр 
кәрт хәӆумъяӊ хәӆум ки
лометра хўватн Сўмӑтвош 
эвӑӆт омӑсӆ. Тәхӑӆ ёх хоп, 
мотор ӑн тӑйӆӑт. Ӆапкая 
муй пәӆьницая ки мосӆ, 
па воша щи хўват тӑхия 
мӑнты мосӆ. Щиты щи 
кәнярӑт вәӆӆӑт. Интӑм 
Пәкӑр кәртӑӊ ёх хӑнты 
мир вәӆты пищӑт, хӑнты 
ясӑӊ иса щи вәтшӑӆӆаӆ.

Путӑр хӑншӑс: 
Наталья Морозова

Пәкӑр кәрт вош хўлы сўсн. Н. Краснопеева вєрум хур

«Хутӑӊ хурас» поры вєрсы

Васы мӑнты тыӆӑщ 3-мит хӑтӆӑн Ӆаӊаӆ ас Байбалак пусӆ хуща ветмит пўш «Хутӑӊ 
хурас» поры ӆэщӑтсы. Щӑта Ёмвош шуши мир па мойӊ ёх, щит Россия мўвев арсыр 
музеятн научной рәпатнекӑт, вәсӑт. Тӑм поры м арат оӆ «Торум Маа» музей рәпатнекӑт 
ӆэщӑтӆӑт. Хәнты Ас нєӊӊӑн Людмила Алфёрова па Любовь Кашлатова щи поры Ёмвош 
пўӊӑӆн ӆэщӑтты нумӑс вєрсӑӊӑн. 

Тӑмхӑтӆ мєт сыры 
Л.А. Алфёрова мойӊ 

ёха щи поры оӆӑӊӑн ай 
тәс, муй пӑта хӑнтэт-ву
хаӆят Кӑӆтащ имия пойк
щӑӆӑт, муй пӑта Манстӑр 
район тумпийн Ёмвошн 
ищи щит ӆэщӑтты питсы 
па па вєрӑт оӆӑӊӑн лупӑс.

Щӑта рат хӑр вєрсы, 

х хуща хурамӑӊ русєӊ 
ухшамӑт йирсыйт. Муй 
әмӑщ вәс – щит и русєӊ 
ухшам хуща рат хӑр 
эвӑӆт тўт суӆтум хойс. 
Касум хӑнты хә Яков Тар
лин имухты лупӑс – щи 
ухшам, нєш, Кӑӆтащ имия 
мәстӑс, щирн еӆӆы ӆўве
ӆа «мойӆӑсы». Ухшамӑӊ 

х еӆпийн єпӆӑӊ поры 
пӑсан ӆэщӑтсы. Яков Тар
лин па Любовь Кашла
това Кӑӆтащ имия пойк 
ясӊӑт лупсӑӊӑн: «Иса 
мўвевн сорашӑк ӆаӆят ат 
сухӑнтӆӑт, арсыр мирӑт 
кўтэӆн ӆәхсӑӊа ат вәӆӆӑт, 
хоттєӆ ёх уяӊа-щўняӊа 
ат вәӆӆӑт, имиӆы икет 
имеӊа ат йиӆӑт, икиӆы 
имет икеӊа ат йиӆӑт, хӑн
нєхуятӑт ма, тумтака, 
уяӊа-пищӑӊа, хўв йис 
нәпӑт ат вәӆӆӑт!». Щи 
пийн кашӑӊ хуят м 
нумӑсн ӆўв сахтэӆа ӆапӑт 
пўш кєрӆыӆӑс па пойк
щӑс. Ӆапӑт – щит мӑӊ 
числа, пойкщӑты щира 
Кӑӆтащ Имия ӆапӑт русєӊ 
ухшам, ӆапӑт рнас па па 
ӆапӑт ут мойӆӑӆы.

Ӛхăт кашӑӊ хуят тӑм 
поры пӑсан эвӑӆт соӆа
мат, лыптӑӊ шай па єпӆӑӊ 
няние ӆєс.

Хуӆтпєӆы мӑнты вєр – 
щит ищи мӑӊхӑтӆ иты, 

щирн хутыса тӑм вєр 
ӆэщӑтӆӑт, щиты йиӆпа 
вәйтантты пура вәнты 
вәӆты питӆӑт. Тӑмхӑтӆ 
«Хутӑӊ хурас» порыйн 
мир ещаӆт «Ёмвош ёх» 
нєӊӑт арисӑт, Югра мўв 
вәтаӊ ими Фаина Иштими
рова «Кўренька» як якты 
вәнӆтӑс, «Торум Маа» 
музей рәпатнекӑт округ 
шуши мир арсыр нумсӑӊ 
юнтупсэтн юнтты вәнӆ
тӑсӑт, Анатолий Брусни
цин мойӊ мир пиӆа «х 
вошие» юнт юнтӑс.

Россия мўвев арсыр 
музеятн рәпитты ёха 
шєӊк әмӑщ хӑнты мир 
«Хутӑӊ хурас» поры 
вантты вәс. 

Юхи мӑнум пурайн 
мӑӆӑӊ хуща хутӊӑт ши
ваӆӑсўв – щит шєӊк м – 
тәса «Хутӑӊ хурас» поры 
щи вєрсўв.

Путӑр хӑншӑс: 
Людмила ШульгинаКăӆтащ имия щăшкан «мойӆăӆăт»

Кăӆтащ имия пойкщăӆăт. Л. Гурьева вўюм хурăт А. Брусницин нумсăӊ юнтăн юнтты вәнӆтăӆ

Касум мўвн хўв мӑр 
ай пушхиет пиӆа 

рәпитӑс . Валентина 
Григорьевна 40 оӆ мӑр 
иса няврємӑт вәнӆтӑты 
хуята пушхӑт ӆавӑӆты 
па тӑйты «Оленёнок» тӑ
хийн рәпитӑс. Ӆўв айӆат 
рәпитты ёха ищи ван
кўтӆы нётӑс. Интӑм рўть
щуман вәӆ.

Ӆўв пенсияйн рома ӑнт 
омӑсӆ, иса муӆты вєрман 
вәӆ, семинарӑта, вәйтан
тупсы тӑхета ңхийӆ.

Ар оӆ кўлупа «Казым
чанка» па «Сорни ар сув» 
нємпи ариты хӑрӑта ӊ
хийӆ. мӑӊхӑтӆӑтн етн
хотӑтн рўщ па хӑнты 
ариет арийӆ. Рәт ясӊӑӆ 
ма тӑйӆӑӆэ, хурамӑӊ рәт 
кәртыеӆ ар сувӑт тәса 
арийӆ. Няврємӑт садикн 
ищи хӑнты ясӑӊа па увӑс 
мир вәӆупсыя вәнӆтӑс. 

Валентина Григорьевна 
путӑртӑс, муй щирн ай 
пурайн єнмӑс. Ащеӆ 
пиӆа хўӆ веӆпӑсӆӑты, 
щащиеӆ пиӆа воньщумут 
ӑкӑтты ӊхӑс. Пәкӑр кәр
тӑн щи пурайн садик вәс, 
ӆыв хуӆыева щив ӊхсӑт, 
ӑшкола па вәс. 

Ӆўв  ащеӆ оӆӑӊӑн 
путӑртӑс: 

 Ма ащєм – Григорий 
Васильевич 1927-мит 
оӆн Ас нопӑтты тыӆӑщ 
2-мит хӑтӆӑн  Пәкӑр 
кәртӑн сєма питӑс. Ӆўв 
колхозн рәпитӑс, вой-
хўӆ веӆпӑсӆӑс. Щирн 
ӆаӆь пурайн иса рәпитӑс, 
щи пурайн ӆўв 14 тӑӆа 
йис, хуӆта колхоз вєрн 
китӆы, иса нётӑсман вәс. 

Пәкӑр ими Касум мўвн вәӆ

Тӑм оӆ вәйт ӆор тыӆӑщн 25-мит хӑтӆӑн Валентина Григорьевна 75 оӆ постӑс. Тӑм 
хӑнты нєӊиет Пәкӑр эвӑӆт вәӆты нє. Тӑм ай кәртые Сўмӑтвош районӑн омӑсӆ. Сєма питум 
мўвӆ иса нәмман тӑйӆӑӆэ. Ай эвет па пухӑт юӆн Пәкӑр кәртӑн вәнӆтыйӆсӑт, тәп нӆ 
класс пийн Тэка тәсыйт, ӛхӑт 9-10-мит классӊӑнăн Сўмӑтвошн вәнӆтыйӆсӑт. Ёмвошн 
педучилища етшуптӑты пийн вуӆаӊ нєпек ёша павтӑс па рәпитты оӆӊитӑс. Касум воша 
рәпитты китса. Рәпитты оӆӆаӆ тӑта мӑнсӑт.

Ӆовӑт кирман әхӑӆн кў
рус, нюхет, хўӆӑт, воньщу
мутӑт Ёмвоша муй па тӑ
хия тәтьӆюмӑн ӊхӑс. 

Вуӆаӊ ӆаӆь пурайн вән 
ёха нётӑсмаӆ па ма 
рәпитмаӆ пӑта Вуӆаӊ 
Победа мӑӊхӑтӆ кан
тум юбилейной мевӆ по
сӑт тӑйс. Пенсияя питмаӆ 
вәнты рәпитӑс.

Валентина Григорьевна 
Касум мўвн пиӆэӊа йис. 
Пётр икиеӆ пиӆа хотӑӊ 
войт тӑйсӑӊӑн. Ӆын Ваня 
пухие єнмӑӆсӑӊӑн. Иван 
пухиеӆ Тюмень вошн 
хоттєӆ ёхӆаӆ пиӆа вәӆ. 
София хиӆнєӊӑӆ тӑм оӆ 
ӑшколая олӑӊмит класса 
мӑнӑс, щащеӆ сӑмӑӊа 
тӑйӆӑӆэ па хоттєӆ ёхӆаӆ 
ӆўв хущеӆа ванкўтӆы 
юхтыйӆӆӑт.

Валентина Григорьевна 
арсыр хӑнты ӆәмӑтсухӑт 
– рнасӑт, нәй сӑхӑт, ни

рӑт тәса па хурамӑӊа 
ёнтӑӆ, сӑк кӑрӑтӆ, ван
кўтӆы Касум кәртӑн па 
районӑн, округн мӑнты 
ванӆтупсэтн ёнтум пур
мӑсӑт ванӆтӑӆӑт. Касум 
вошн па Нуви сӑӊхум 
шуши мир йис пурмӑсӑт 
ӑкӑтты па шавиман тӑйты 
тӑхет ёнтӑсты нєӊиет 
пиӆа ӑктӑщийӆӆӑт, ха 
йис хӑнты ёнтӑсты вєрӑт 
вантӆăт па ёнтты вәнӆ
тыйӆӆăт. Пўн сухӑт, тунты 
эвӑӆт арсыр хурамӑӊ па 
мосты пурмӑсӑт ёнтӆӑт. 
Щи каркам нєӊие йиӊӑӆ, 
хинт, воньщуп, сән хӑнты 
мир хӑншет пиӆа вєрты 
хошӆ.

Щи тумпи тӑта увӑс 
мир  вєрӑт тәты тӑхи 
вәӆ. Щӑта рәпитты хуя
тӑт Валентина Григорь
евна ванкўтӆы вохăнтӆăт, 
щăта вошӑӊ ёх пиӆа 
вәйтантыйӆӆӑт. Ӆыв ха 
йис хӑнты мир вәӆупсы 

оӆӑӊӑн вошăӊ мира ай 
павӑтӆӑт. Арсыр хӑннє
хәйта ванӆтӑӆӑт, муй иты 
акань, намӑт ёнтты па сӑк 
кӑрӑтты мосӆ.  

Валентина Григорь
евна ар оӆ рәпитты пӑта 
ишӑкты нєпекӑт тӑйӆ, мєт 
вуӆаӊ вән нєм тӑйӆ, щит 
«Ветеран труда Ханты-
Мансийского автоном
ного округа – Югры». Тӑм 
оӆ шуши мир мӑӊхӑтӆ 
постӑты пурайн Нуви сӑӊ
хум район кәщайн Сергей 
Петрович Маненковӑн 
ишӑкты нєпекн мойӆӑсы.  

Валентина Григорь
евна, мўӊ, кәртӑӊ мир 
па рәтӆӑн, сєма питум 
хӑтӆэн пӑта м вўща ясӑӊ 
па хошум ясӊӑт китӆўв.  
Тӑӆаӊа, ма вәӆа!  Хўв йис 
па хўв нәпӑт!

Путӑр хӑншӑс: 
Светлана Рандымова

В.Г. Багишева З.Н. Тарлина, В.Г. Багишева па Е.Т. Федотова

КУЛЬТУРА  ВЄРӐТ

Увӑс мирев йис вәӆупсы пєӆа 
сӑмӑӊ ими

Расима Аламетдиновна Ибраева Мегион вошн «Региональный историко-культурный и 
экологический центр» тӑхийн научной сотрудника рәпитӆ. Щи экоцентр хуща рәпиттаӆн 
Расима Ибраева увӑс мирев йис вәӆупсы пєӆа па хӑнты, юрн ёх пєӆа сӑмӑӆн таӆты питса. 
2025-мит оӆн ӆўв Юван Шесталов нємн кантум премия ёша павтӑс. Щи нєм кантӆа щи 
хӑннєхәя, мӑта хуят увӑс мирев рәт ясӑӊ, йис вәӆупсы, йис арӑт-моньщӑт па сыр-сыр йис 
вєрӑт вәнӆтӑӆ муй па па щира щи вєрӑт вана тӑйӆ.

Расима Ашеваны кәр
тӑн сєма питӑс, щит 

Усть-Ишимской район 
Омской область хуща 
вәӆ. Ащеӆ Аламетдин 
Чамакович Хамидуллин 
щи вошн оператора рә
питӑс, ӑӊкеӆ Шамси Ха
симовна – мис пәсты имия 
вәс. Ӆын 10 няврємӑӊ хот 
єнмӑӆсӑӊӑн. Ащеӆ рәтӑт 
– Хамидуллинӑт, Расима 
щатьщащеӆ мухты йис 
ёхӆаӆ хуӆыева ёшӑӊ па 
вєрӑӊ хуятӑт вәсӑт. Икет 
сыр-сыр пурмӑсӑт х 
эвӑӆт вєрты хошсӑт, ща
щеӆ мухты йис рәт ёхӆаӆ 
тынєсты хуятӑта вәсӑт. 

Ая вәӆум вєрӆаӆ эвӑӆт 
Расима мєт ма нәмӆӑӆэ, 
муйсӑр тӑхета ӆўв ащеӆ 
пиӆа ӊхӑс, муй ащеӆ 
пиӆа вєрӑнтӑс: 

 Щит, аӆпа, ащєм пиӆа 
єнмум вєрєм пӑта, ӑӊкємн 
вана ӑн тӑйсаюм. Ащєм 
иса пўш мав пирмӑт пиӆа 
рәпитӑс. Щикўш щӑта 
вєра ар мав пирум вәс, 
ма ищимурт ащєм хуща 

сай кӑншсум, хән кимӑт 
яюмн шәкатсаюм. Мав 
пирмӑт пєӆа мӑнєма вант
ты әмӑщ вәс, тәп вана 
ӆыв хущаӆа йиты пӑӆсум. 
Ӛхӑт па еша єнумсум па 
щӑта ащєма нётты пит
сум. Щи мав пирмӑтн, 
аӆпа, мӑнты зооинженер
ной факультетн катӑӆман 
тӑйсаюм, ма хуты сӑмємн 
таӆсаюм лесотехничес
кой факультета. Щит ищи 
ащєм пӑта. Тәх щос мин 
хўӆ веӆты тӑхет эвӑӆт юхи 
шәшӆумн, ащєм мӑнєма 
щи лупӆ: «Ин па уӆа, тур
нӑт әхтыя уӆа. Пӑӆэн па 
мўва нёртэ, хәӆӑнта, мўвен 
муй нӑӊена путӑртӑӆ». Тәх 
щос йина щи ма сащӆ, 
мўв иӆпи хумпӑт тывеӆт-
тухеӆт ӊхӆӑт, щимӑщ 
сыйт сащӆӑт. Ащєм щи 
мурт ма хошӑс няврє
мӑт тўӊ ӛш пєӆа кєрӑтты. 
Ин ма вәӆєм, щиты ӆўв 
мўӊты вәнӆтӑсӆэ мўвев-
йиӊкев пєӆа м нумӑсн, 
м сӑмн вәӆты. Щӑӆта 
па ӆўв мӑнты сыр-сыр 
мосты турнӑт уша вєрты 
вәнӆтӑсӆэ. Па ма ин муй 
пӑта хӑнты хопӑт пєӆа 
сӑмӑӊ. Щит хуты ищи ащєм 
пиӆа хопӑт вєрӑнтсум. 

Па и вән хӑннєхә эви 
нумӑсн хўв мӑра хӑщӑс, 
щит аӊщащеӆ: 

 Ӆўв мӑнты вәнӆтӑсӆэ, 
муй вўрн вой ӑн пӑщӑрты 
пӑта тәса щоркан омсӑӆ
тӑты. Тәх щос юхӑтӆумн, 
щӑта ӆаӊки тӑхӑрӆӑс, итәх 
ӆаӊкет атум сємн вантӆӑт, 
итәх утӑт па щи мурт миет. 

Ӆыв хӑщ па лупӆӑт: «Єсӆэ 
мӑнты». Щирн ма ӆывты 
щи єсӑӆӆӑӆам. Ащєм ӛхӑт 
щи ӆявӑтӆ, па щи войен 
щоркан эвӑӆт єсӑӆсэн? 
Муй эвӑӆт ма нӑӊена тӑӆаӊ 
сăх ёнтты питӆум, муйн 
ӊхты питӆӑн? Щирн ма 
лупийӆӆум: «Ма катра 
сӑхємн ӊхты питӆум, ӑн 
мосӆ щи войт веӆты. 

Айтєӆн эви вантӑс, муй 
вўрн аӊщащеӆ хӑт пиӆа 
рәпитӑс: 

 Ӆўв йиӊк аӆты х вє
рӑнтӑс, рўщ әхӆӑт, хопӑт, 
щит арсыр хопӑт, тынєсты 
ёх пурмӑсӑт тәтьӆяты 
вән хопӑт ищи вєрӑнтӑс. 
Вантыйӆсум, муй вўрн 
ӆўв сўмӑт х эвӑӆт ӆаюм 
вейт вєрӑнтӑс. Семён 
Александрович ищиты щи 
рәпитӆ. Мєт оӆӑӊ вантӆӑӆэ, 
тўӊ х муй ӑнтә. Щӑӆта па 
сўмӑт х шәп сорӑӆтӑты 
питӆӑӆэ, мєт оӆӑӊ хӑтӆ сая 
пунӆӑӆэ, щӑӆта хӑтӆ ещаӆт, 
щи пийн па певӑӆты хота 
тәӆӆэ, кәр нўм пєлӑка 
пунӆӑӆэ. Щӑӆта па омӑсӆ, 
па имухты нӆ ӆаюм вей 
нюхӑрӆ. 

Ӑшкола пийн эви 
Тюменской сельскохо
зяйственной института 
зооинженерной факуль
тета вәнӆтыйӆты мӑнӑс, 
щи пийн колхозн па 
«Управление сельским 
хозяйством» тӑхийн 
рәпитӑс. Расима Аламет
диновна мўӊева путӑртӑс, 
муйсӑр шәкӑӊ вєра щи 
рәпатаяӆн ӆўв хойӆиӆӑс: 

 Хән перестройка вәс, 
мисӑт хурты питсайт. Нә
мӑӆта нєпекӑт юхӑтӆӑт, тӑм 
арат, тум арат мис хурты, 
14-15 машина кашӑӊ хӑтӆ 
юхтыйӆсӑт… Щӑӆта щи 
машинайта тынӑӊ мисӑт 
щи ӆєӆӆайт. Мисӑт пєӆа 
вантӆӑн, ӆыв сєм йиӊкӆаӆ 
єтӆӑт. Ӆыв вәӆэӆ, муй тӑ
хия тәӆыйт. Мисӑт хоӆӆӑ
сӑт, сєм йиӊкӆаӆ єтсӑт. 
Щит вєра сӑма хойӆ… Ма 
кимӑт зоотехника рәпит
сум, мисӑт щив ма щи 
мийӆясӆам.

1995-мит оӆн Расима 
нефтяник ики вєрӑс па 
Мегион воша юхтӑс, 
сыры ӑшколайн рәпитӑс, 
2001-мит оӆ вўш эвӑӆт 
экоцентр тӑхия мӑнӑс. 
Расима Ибраева имухты 
увӑс мирев йис вєрӑт 
пєӆа нумсӑӆн таӆты пит
са па наука щира щи вє
рӑтн рәпитты питӑс. Ӆўв 
хӑншсӑӆэ, муй вўрн Аган 
хӑнтэтн юрн хоп вєрӑнтӆа, 
муй вўрн сєсэт вєрӆайт 
па па арсыр утӑт оӆӑӊӑн. 
Щитӑт «Реестр объектов 
нематериального этно
культурного достояния 
Югры» хуща ин вәӆӆӑт. 
Йис вєрӑт иньщӑсман, ёх 
пиӆа путӑртман Расима 
Аламетдиновна Югра увӑс 
миревн сӑмӑӊа тӑйты 
питса. Хӑнтэт, юрнӑт, мӑта 
ёх пиӆа ӆўв рәпитӑс, иса 
пўш ӆўв оӆӊӑӆн м путӑр, 
м ясӑӊ тӑйӆӑт.

Путӑр хӑншӑс: 
Пётр Айев

Р.А. Ибраева

МЎВӐӉ-ЙИӉКӐӉ  АРСЫР  ЁХ

Рәт ясӊӑӆ еӆӆы тәӆӆэ

Светлана Михайловна Сигуней (Ерёмина) нє пиӆа товийн 
Санкт-Петербург вошн вәйтантыйӆсумн, хән щив Увӑс 
мирӑт институтн ӆэщӑтум мӑӊхӑтӆа юхтыйӆсумн. Ӆўв 
Красноярской край Таймыр мўвн вәӆ. 1984-мит оӆн института 
вәнӆтыйӆты юхтӑс. Щи пурайн Санкт-Петербург вош хуӆна 
Ленинграда нємӑтман вәс. Щӑта Светлана Михайловна ай 
классӑт учителя вәнӆтыӆӑс. 

Ӆўв путӑртӑс, хән веӆщи вән 
воша юхтӑс па Стачек вош 

хўлыйн общежития тӑхия ӆуӊӑс, 
хўв пӑтлам хот йит шиваӆумаӆн, 
сєм йиӊкӆаӆ иӆ хуӆиты щи питсӑт. 

 Ӛхӑт ма тыв вәнӆсум па ин тәп 
хошум па нявлӑк нумсӑт щи пура 
оӆӑӊӑн хӑщсӑт. Ма тӑта уша вєр
сум, Увӑс мўвн ӑнтә тәп долганӑт, 
щӑта арсыр ай мирӑт вәӆӆӑт па 
ӆыв арсыр ясӊӑтн путӑртӆӑт. Ма 
рәт ясӊєм оӆӑӊӑн уша павӑтсум, 
долганской ясӑӊ грамматика оӆӑӊӑн 
вәйтты питсум. Ма ӑн па нәмӑссум, 
хуты хәнты рәт ясӑӊа няврємӑт 
вәнӆтӑты питӆум, – лупӑс Марина 
Михайловна.  

1988-мит оӆн интститут етшуп
тумаӆ пийн ӆўв юхӆы рәт мўвӆа 
кєрӆӑс па Хатангской район Каты
рык ай кәртӑн ай классӑт вәнӆтӑты 
нєӊа рәпитты питӑс. Ӛхӑт 1991-мит 
оӆн эвеӆ сєма питмаӆ па ӆўв хотӑӊ 
ёхӆаӆ пиӆа Дудинка воша вәӆты 
мӑнсӑт. Тәп няврємӆаӆ вәнашӑк 
йитэӆ вәнты ӆўв ай увӑс кәртӑтн 
рәпитӑс: и оӆ Катырык кәртӑн, кимит 
оӆ Сындасско кәртӑн. Щӑӆта хән 
няврємӊаӆ ӑшколая мӑнты вәнты 
єнумсӑӊӑн, ӆыв Дудинка вошн 
вәӆты питсӑт. 

2007-мит оӆн Светлана Тай
мырской колледж хуща воспитателя 
рәпитты питӑс па ипуӆяӊ оӆӑӊмит 
ӑшколайн рәт долганской ясӑӊ 
тәс. Щит ӑшкола-интернат, хута 
Дудинской район эвӑӆт няврємӑт 
вәнӆтыйӆӆӑт. 2014-мит оӆ вўш эвӑӆт 
Светлана Михайловна колледж 
хуща иса рәт ясӑӊ тәты питӑс. 

Мосӆ лупты, ӆўв вәнӆтум и эвеӆ 
ин ӑшколайн рәпитӆ, ищи рәт ясӑӊ 
урокӑт тәӆ. Щи айӆат нє колледжӑн  
вәнӆтыйӆмаӆн сыр-сыр кӑсупсэтн 
кӑсӑс па оӆӑӊмит тӑхет вўйӆяс. 

Ӆўв лупӑс еӆӆы, ин колледжӑн рәт 
ясӊӑт тәты учителят кўтн ванкўтӆы 
кӑсупсэт вєрӑнтӆӑт, щит долганской, 
юрн, нганасанской, эвенкийской 
ясӊӑт тәты хуятӑт кўтн.

Таймырской колледжӑн рәт яс
ӊӑт вәнӆтӑӆӑт щи айӆат ёх, хуйтат 
гуманитарной отделения тӑхийн, 
ай классӑт вәнӆтӑты учителята, 
воспитателята па физкультура уро
кӑт тәты хуятӑта йиты вўтьщӑӆӑт. 

Тӑм оӆ вўш эвӑӆт ищиты «народ
ное художественной творчество» 
па «педагог дополнительного обра
зования» тӑхеӊӑн хущи вәнӆтыйӆты 
студентӑт рәт ясӊӑт па методика 
вєрӑт уша павӑтты питӆӑт. 

Светлана Михайловна лупӑс, хуты 
колледжӑн увӑс мирӑт рәт ясӊӑт иса 
хуӆыева арсыр мируп студентӑт 
вәнӆтӑӆӑт. Ӆўв нәмӑсӆ, хуты тӑм вєр 
ӆывеӆа муӆтаса ӑн питӆ. 

Ма ӆўвеӆ иньщӑссєм, няврємӑт 
рәт ясӊеӆ вәйтӆэӆ муй ӑнтә? Ӆўв 
юхӆы лупӑс, интӑм долганской ясӑӊ 
вәты няврєм шимӆа йис. Сындасско 
кәрт эвӑӆт юхӑтты айӆат хуятӑт рәт 
ясӊеӆ ма вәӆэӆ. Ӆыв ай пура вўш 
эвӑӆт рәт ясӑӊӑн путӑртӆӑт. 

Ӆўв лупӑс, хуты долганӑт кӑт щира 
ортӆыйт, щит нўм пєлӑк ёх па ным 
пєлӑк ёх. Щит юхан хўват вәӆты 
хӑннєхуятӑт. Щи ёх, хуйтат нўм пє
лӑкн вәӆӆӑт, рәт ясӊеӆ вәтшӑсэӆ. 
Ным пєлӑкн вәӆты хӑннєхуятӑт рәт 
ясӊеӆ хуӆна ма вәӆэӆ. 

 Катырык кәртӑн няврємӑт рәт 
ясӑӊӑн ӑн путӑртӆӑт. Ма хиӆыӆам 
1978-мит оӆн сєма питсӑт, ӆыв рәт 
ясӊеӆ тәп хәӆӆэӆ, путӑртты рәт 
ясӑӊӑн ӑн хошӆӑт. Итәх хуятӑт рәт 
ясӑӊӑн па щирн путӑртӆӑт, мӑтты 
ӆыв па мируп ясӊуп хуятӑта вәӆӆӑт, 
– лупӑс С.М. Сигуней.

Ӆыв няврємӑт пиӆа сыр-сыр рәт 
ясӊуп кӑсупсэтн кӑсӆӑт, етнхотӑтн 
юнтӆӑт, мӑӊхӑтӆӑтн вәӆӆяӆӑт. Щиты 
тӑм оӆ ӆыв рәт ясӑӊӑн вєрум «Сӑкӑӊ 
тўш» нємпи моньщ ӆэщӑтсӑт па мира 
ванӆтӑсӑт. 

Ма ӆўвеӆ хотӑӊ ёхӆаӆ оӆӑӊӑн 
иньщӑссєм. Светлана юхӆы лупӑс, 
иикеӆ Александр Васильевич 
Сигуней юрн хә, ӆўв Таймыр мўвн 
вәтаӊ художника-скульптора вәӆ. 
Хәнты ӆўв нӆ класс вўш эвӑӆт 
Ленинград вошн Б.В. Иогансон 
нємпи художественной ӑшколайн 
вәнӆтыӆӑс, ин щи ӑшкола лицея 
вєрсы. Снежана эвеӆ Таймырской 
«Хэйро» нємпи якты-ариты тӑхийн 
рәпитӆ. Слава пухӑӆ Санкт-Петербург 
вошн Полярной академия тӑхийн 
вәнӆтыӆӑс, ин па рәт мўвӑӆн эколога 
рәпитӆ. Ӆын рәт долганской ясӑӊӑн 
ӑн путӑртӆӑӊӑн, тәп хәӆты хәӆӆӑӊӑн. 
Щит пӑта муй рәт ясӑӊӑн мир муӆты 
путӑртӆӑт ки, уша павӑтӆӑӊӑн. 

 Ма тӑм йисн вәӆты айӆат ёха 
ӆӑӊхаӆум лупты, ӆәӆн ӆыв ат 
вәнӆтыйӆсӑт, муӆты йиӆуп вєрӑт 
уша ат павӑтсӑт. Тӑмхӑтӆ щит шєӊк 
мосты вєр, йиӆуп нумсӑт, йиӆуп 
вєрӑт такӆы вәӆупсэӆ ӆавӑрта 
мӑнӆ. Ӆәӆн ӆыв ай пурайт вўш 
эвӑӆт м хӑннєхуятӑта ат єнумсӑт 
па тәп мосты щирӑт уша ат павӑт
сӑт, – нёхмӑс Светлана Сигуней.

Путӑр хӑно1шӑс: 
Надежда Вах

С.М. Сигуней. Н.Вах вєрум хур

Йис ёх вєрӑт па йис вәӆупсы тәӆ

Евгения Валерьевна Вьюткина (Анямова) сєма питӑс, єнмӑс па тӑм хӑтӆ вәнта Сўмӑтвош 
район Саранпауль вошн вәӆ. Ӆўв иса пўш и нумӑсн вәӆ, муй вўрн йис вухаӆь ёх вєрум 
тәс пурмӑсӑт тӑм хӑтӆ вәӆупсыя павӑтты. Ин Евгения Вьюткина Ёмвошн Ремёслайт хотн 
рәпитӆ, щикўш Саранпауль вошн вәӆ, тәп карты щўӊкӑт мухты рәпитӆ. 

Евгения Валерьевна 
нумсӑӆ йис вєрӑт 

пєӆа кєрӆӑс, сӑмӑӆн йис 
вєрӑт пєӆа таӆты питса − 
щит «Мань ускве» нємуп 
няврєм кәртӑн вәӆмаӆ 
пӑта. Ӆўв ясӊӑӆн: 

 Ма «Мань ускве» 
хуща єнумсум, щӑта ма 
мєт оӆӑӊ пўш вәсум, хән 
ӆапӑт оӆа тәп йисум. Щи 
нәпӑт эвӑӆт иса пўш йис 
вєрӑта ӆӑӊхаты питсум, 
иса пўш ёнтăсты каш тӑйты 
питсум, щи вєрӑт мӑнєма 
вєра әмщӑт. Мєт оӆӑӊ 
щи вєрӑта ма хущсаюм 
тәс ёшӑӊ имийн Мария 
Сергеевна Меровайн. Щи 
пăта, хән ма ёнтӑсӆум муй 
па муӆты вєрӑт няврємӑт 
пиӆа ӆэщӑтӆум, иса пўш 
щи хăннєхә ӆыпи нумӑсн 
тӑйӆєм.

Икия мӑнмаӆн Евге
ния икеӆ пиӆа Ёмвошн 
вәсӊӑн, щӑта Александр 
Васильевич «Луима сэри
пос» газетайн рәпитӑс, 
ӆўв вухаӆь ясӑӊ вєра 
ма тӑйӆӑӆэ. 2016-мит 
оӆн ӆын рәт мўвеӆа Са
ранпауль вошеӆа юхӆы 

щи юхӑтсӑӊӑн, щӑта хот 
омӑссăӊӑн, щи хотн хәӆум 
няврєм пиӆа ин вәӆӆӑӊӑн. 
Кашӑӊ ӆўӊ ӆын «Мань 
ускве» хуща ӊхӆӑӊӑн. 

 Мин хәӆум няврєм 
єнмӑӆӆумн: Анна 11 тă
ӆа йис, Григорий − 7, 
Матвей − 3 тăӆа. Ӆыв 
хуӆыева кашӑӊ ӆўӊ няв
рєм кәртӑн вәӆӆӑт. Тӑмӑщ 
пищн мин няврємӆўв йис 
вєрӑта хущӆӑӆўв, йис ёх 
нумӑса па мўӊ нумӑсӆўва 
кєрӑтӆӑӆўв, щит иса пўш 
няврєм кәртӑн вәӆман, 
− путӑртӑӆ Евгения Ва
лерьевна.

2019-мит оӆн Вьют
кинӊӑн Саранпауль вошн 
шўкщӑты хот йит пўнш
сӑӊӑн, щӑта йис вухаӆь 
ёх пурмӑсӑт вєрты питсӑт. 
Щи шўкщӑты хот йит ӆын 
вәӆты хотэӆ и пєлӑкн 
вєрсӑӊӑн: 

 Ин мўӊ щӑта имет 
пиӆа ӑктӑщийӆӆўв. Щи 
кўш мосӆ икет пиӆа ищи 
рәпитты, тәп щи вєрєм 
ин хуӆна ма ӑн тывӆ. 
Мўӊ щӑта арсыр йис 

вухаӆь ёх, арсыр сухӑт 
эвӑӆт пурмӑсӑт ёнтӆўв. 
Щӑӆта па тунты эвӑӆт 
арсыр пурмӑсӑт вєрӆўв, 
сӑк кӑрӑтӆўв, хўӆ сух 
эвӑӆт муӆты ёнтыйӆӆўв, 
кєпӆ тӑнăӆӆўв, кєпӆ эвӑӆт, 
пўнӑӊ сух эвӑӆт пурмӑсӑт 
ёнтӆўв. Арсыр йис пищӑт 
уша вєрӆўв.

Е. Вьюткина иса пўш нә
мӑсӆ, муй вўрн тӑм вєрӑ
та няврємӑт па айӆат ёх 
хущты, щит пӑта ӆўв «Мань 
ускве» няврєм кәрта ӊхӑӆ 
па щӑта рәпитӆ. Тӑӆаӊ ӆўӊ 
мӑр щӑта вәӆты пӑта ӆўв 
икеӆ пиӆа Ясунт кәртӑн 
кан хот омсӑӆсăӊӑн, щи 
кәрт хонӑӊӑн няврєм кәрт 
щи вәӆ. 

Ӆўв лупас:

 Кашӑӊ ӆўӊ ма щӑта 
рәпитӆум, тәх щос кәща 
щира, тәх щос няврємӑт 
вәнӆтӑӆум, щӑӆта па шўк
щӑты ăсмена − щит иса 
пўш ма вєрєм. Тӑм ӆў
ӊӑн шўкщӑты семинар 
вєрсўв, щит тунты эвӑӆт 
пурмӑсӑт вєрты пӑта. Мўӊ 
хущева юхтыйӆсӑт ар 
хуят Сўмӑтвош районэв 
эвӑӆт, мӑта ёх тунты пиӆа 
рәпитты каш тӑйсӑт. 

Евгения Валерьевна 
путӑртӑс, муй вўрн ӆув 
няврємӑт йис шўкщӑты 
вєрӑта хущӆӑӆэ: 

 «Время поющих стрел» 
вєр оӆăӊăн ки путӑртты, 
мӑнєма щӑта щи вєр м, ма 
эвет пиӆа рәпитты пищєм 
вәӆ. Нєпекн хӑншум щирн 
и мўв ёх хуща вухаӆь най 
эви вәӆ. Щи эви имия 
тәты пӑта кӑт мўв ёх 
ӆаӆь пӑнта питӆӑт. Щи 

най эвия пириӆа тәп щи 
эви, мӑта хуятэв ӆәмӑтты 
сухӆаӆ ӆўв ёшӊӑӆаӆн ён
тӑс. Щӑта мєт мосты пур
мӑс − щит ухшам. Ӆаӆь 
хӑра питум айӆат ёхӆўв 
ими пириӆӑт. Эвет щирн 
мăӆман омӑсӆӑт, тәп 
ухшамӆаӆ кӑӆӆӑт. Мӑта 
ухшам пуха мәстӑӆ, щи 
эви щи пирийӆ. Па щира 
пириты пищ ӑнтә. Щӑӆта 
па щи ухшамăт эвета 
хәнты ёнтты мосӆ, ухшам 
ёшн ёнтты, щит ай вєр хән. 
Хән эвет тӑмӑщ ăсменая 
ӑктӑщӆӑт, ӆыв имухты 
ма хущєма юхӑтӆӑт, мўӊ 
тәнӆуп тыӆӑщн ёнтӑсты 
оӆӊитӆўв, ухшам хуты 
сора хән ёнтӆа. Ӑнт ки 
етшӑӆ, щи ăсменая мӑнты 
пищ ӑнтә. Щиты щи ӆыв 
сахтэӆа юхтыйӆӆӑт па 
ёнтӑсӆăт, нємӑӆт хуятэв 
партты ӑн мосӆ.

Щимӑщ няврєм ху
щупсы Е. Вьюткина ар 
тӑйӆ, па йиӆуп утӑт кашӑӊ 
пўш па тывӆӑт, няврємӑт 
ӆыв сахтэӆа щи хущупсэт 
вєрӆӑт.

И ăсменайн па щимӑщ 
пищ вәс, ёх кӑт хӑтӆ мӑр 
ӆєтутн ӑн мийӆясыйт, щи 
ӆєтут тәп ӆәтты пищ вәс. 
Щи хӑтӆӑтн кәртӑт хуща 
тынєсты ёх ӊхсӑт, ӆєтут 
тыныты ёх. Ӆыв ӆєтутӑт 
ёнтум муй па ёшн вєрум 
пурмӑсӑта тәп пєлӑтсӑт, 
ӆєтут хоӆумты па пищ ӑнтә.

Тӑмиты щи няврємӑт па 
айӆат ёх юнтмӑн йис вєрӑт 
пєӆа кєрӑтӆайт. Тӑмиты 
әмӑщ щира ӆыв йис вєрӑта 
щи айкємн вәнӆтыйӆӆӑт.

Путӑр хӑншӑс:
Пётр МолдановЕ.В. Вьюткина няврєм вәнӆтăӆ

Ӆўвăт эвӑӆт пурмӑсӑт эвӑтты ики
Вәйт ӆор тыӆӑщ 9-мит хӑтӆ вўш эвӑӆт па 10-мит хӑтӆ вәнты Ёмвош Ремёслайт хотн 

наукайт щирн мӑнты мирхот вәс. Щи мирхот пурайн арсыр ай кәртӑт па вән вошӑт эвӑӆт 
иха ӑктӑщум хӑннєхуятӑт ӆўвăт эвӑӆт сыр-сыр пурмӑсӑт эвӑттыя вәнӆтӑсыйт. Щимӑщ 
хәйт-нєӊӑтн вәнӆтӑты хә ёх кўтӑтн и рўщ ики вәс. Ӆўв шєӊк тәса арсыр вәнт вой ӆўвӑт 
эвӑӆт пурмӑсӑт эвӑтты хошӆ па щи пӑта тӑм мирхотн хуятӑт вәнӆтыйӆман рәпитӑс. Ма ӆўв 
пиӆэӆа нємасыя вәйтантыйӆсум па мкєм хўв мин кўтємн путӑртсумн.

Андрей Михайлович, газетаев 
ӆўӊӑтты хӑннєхуятӑта мӑтты ай
кеӆ тўва?

 Ма нємєм Андрей Михайлович 
Гаврилов, мкєм хўвн ӆўвăт эвӑӆт 
арсыр хурамӑӊ пурмӑсӑт эвӑтман 
вәӆӆум. Щимӑщ вєра еӆӆы вәӆты-
хоӆты хўваттємн ма хошты щирємн 
айӆтыева вәнӆтыйӆсум. Тӑмхӑтӆ 
ма «Югорские традиции» нємуп 
акционерной некоммерческой 
тӑхийн рәпитӆум. Щи тӑхи кә
щая ма иимєм вәӆ. Щи киньща 
ӆўв кәща нє щирн сыр-сыр мосты 
нєпекӑт муйт тәса ӆэщӑтӆ, ма вєрум 
пурмӑсӆам еӆ тыныты пӑта арсыр 
ванӆтупсэт кашӑӊ пўш иса вєрты 
вєритӆ. Мин тӑм юхи хӑщум тӑӆӑтн 
Горноправдинск вошн Югра мўвн 
вәӆӆумн па китумтак и тӑхийн ар 
оӆ мӑр рәпитӆумн.

Мӑта оӆ вўш эвӑӆт нӑӊ арсыр ху
рамӑӊ пурмӑсӑт ӆўвăт эвӑӆт эвӑт
ты питсӑн? 

 Щит хуты иса 1995-мит оӆ вўш 
эвӑӆт щимӑщ вєрӑта катӆӑсыйӆты 
питсум.

Щи еӆпийн, вантэ, ма крас
нодеревщик щирн Сәрханӆ вошн 
вәсум, пӑсанӑт па хот овӑт хура
мӑӊа ӆэщӑтсум. Щӑӆта кашӑӊ ов 
па пӑсан хуща иса муӆты хӑнши 
эвӑтты итәх пураитн мосӑс. Имуӆ
тыйн па и пӑсанєм кўрӊӑӆаӆ 
хуща ӆўвăт эвӑӆт хӑншет вєрты 
партсаюм. Ма хӑншет ӆўвăт эвӑӆт 
мсыева эвӑтсум, ӛхӑт еӆӆы пӑсан 
кўрӑта нух аюмтсӑӆам. Шєӊк әмӑщ 
вәс рәпата вєрєм пєӆа вантты 
па щи вўшӑт эвӑӆт ма иса ӆўвăт 
эвӑӆт арсыр пурмӑсӑт эвӑтты па 
еӆ тыныты питсум. Тӑм пўш ма 
тыв, Югра мўв Ремёслайт хота, 
кәщаитн вохсыюм, ӆәӆн округев 
ӆуватн вәӆты хӑннєхуятӑт м
сыева, тәса ӆўвăт эвӑӆт арсыр пур
мӑсӑт эвӑтты ат вәнӆтăсӆам. Имуӆ

тыйн, тыв юхӑтмємн, Ремёслайт 
хот ӆыпийн ӆўвăт эвӑӆт мсыева 
ма ёшӊӑӆамн эвтум ар пурмӑс ши
ваӆӑсум. Щитємн нумсєм ма па 
вещката йис, хуты ма вєрум пур
мӑсӆам тӑта шавиман тӑйӆайт, 
хуятӑтн кашӑӊ пўш вантӆайт па 
уша вєрӆайт, муйсӑр хәйн ӆыв 
щиты тўӊщирӑӊа па хурасӑӊа ӆўвăт 
эвӑӆт эвӑтсыйт. 

Андрей Михайлович, муй щирн 
еӆӆы вәӆты-хоӆты кўтӑтн арсыр 
пурмӑсӑт ӆўв эвӑӆт тәса эвӑтсӑн па 
муйсӑр вошӑтн щи пураитн нӑӊ 
вәсӑн, рәпитсӑн?

 Ӛхӑт ма Советской воша касӑӆ
сум, хута ищи ӆўвăт эвӑӆт пурмӑ
сӑт вєрсум. 

Щи оӆӑтн, вантэ, вәтща индиви
дуальной предприниматель щирн 
рәпитты питсум. Щимӑщ вєр пӑта 
ма округ «Фонд поддержки пред
принимательства» тӑхия нєпекӑт 
хӑншсум. Щи тӑхия ӛхӑт ма вәнӆ
тыйӆты вўсыюм. Вәнӆтыйӆты вєрєм 
етшуптумєм пийн Югра мўвев кәща 
ёхӆам эвӑӆт 300 щурӑс шойт арат 
вух грант щирн ёша хоӆумсум. Щи 
вєр унтасн рәпитты тӑхев еша вән
шӑка ӆэщӑтты мосӑс. Щи киньща 
Советской вошн шєӊк ма «Центр 
занятости» тӑхи ёхӆам пиӆа ма вәсум 
па рәпитсум. Щи тӑхи эвӑӆт хәӆум хә 
няврємн мӑсыюм. Ӆыв хуӆыева арсыр 
вевтама вәӆты хоттєӆ ёх кўтн катра 
вәсӑт па єнумсӑт. Ма хущєма па кӑт 
оӆ мӑр мсыева вәсӑт па рәпитсӑт.

Ӆўв эвӑӆт мӑнєма мосты пур
мӑсыет эвӑтсӑт па ӛхӑт ма щитӑт 
еӆ тынысум па ӆывеӆа кашӑӊ пўш 
тыӆӑщ вух сухуптӑсум. Тӑм хӑтӆӑт 
вәнты щи айӆат ёхӆам пиӆа ӆәхсӑӊа 
па шєӊк ма вәӆӆум. Ӛхӑтшӑк йиӆпа 
Сәрханӆ воша мӑнсум, хута ищи ӆўв 
эвӑӆт арсыр пурмӑсӑт эвӑтты хот 
мсыева ӆэщӑтсум па тӑӆаӊ кӑт оӆ 
мӑр щи вошн вәсум па рәпитсум.

Муй арат ӆўв эвӑӆт вєрум пурмӑсӑӊ 
ванӆтупсэт ӆэщӑтсӑн?

 Ӆўвăт эвӑӆт эвӑтты пурмӑсӆам 
унтасн ма хущєма хуты шєӊк ар м 
хурасӑӊ ванӆтупсы Россия мўвн 
па па хон пєлӑк мўвӑтн ӆэщӑтсы. 
Ма ма нәмӆєм, мєт оӆӑӊ ванӆтуп
сєм Сәрханӆ вошн мӑнӑс. Ӛхӑт па 
сыр-сыр ванӆтупсэт ма ӆўв эвӑӆт 
эвтум пурмӑсӆам пӑта па вәсӑт. Мєт 
вән ванӆтупсэт хӑщум оӆн – щит 
«Сокровища Севера» Москва хон 
вошевн Россия мўвев кәщаитн ма 
ӆэщӑтӆа. Щив ищиты щи ӊхӆўв. 
Щӑӆта мосванӑн ӆўвăт эвӑӆт эвтум 
пурмӑсӑт ванӆтупсыя Казахстан 
па хон пєлка па ӊхсум. Щи утэв 
па «Сказ на бивне мамонта» нємн 
кантсы. Ма щи вуӆаӊ ванӆтуп
сыйн III-мит тӑхия юхӑтсум. Ма 
кашӑӊ пўш кўрӑӊ вой, вўӆы оӊтӑт 
ӆўвăт эвӑӆт арсыр хурамӑӊ пурмӑ
сӑт эвӑтӆум. Щи тумпийн вєс хор 
ики оӊтӑт пиӆа па рәпитӆум.

Путӑр хӑншӑс:
Владимир Енов

А.М. Гаврилов. В. Енов вєрум хур

Мир мӑӆты вєр ӆэщӑтсӑт

Увӑс вәӆупсэв ӆавӑрт, хўв па потум тӑӆн рәпитты ёха па вәнт 
шушетн вәӆты хуятӑта ванкўтӆы сыр-сыр мәш вєрӑт артаӆӑты па 
мӑӆтӑты мосӆ. Ин машӑк йис, ай кәртӑт хўват ӊхты тўтӑӊ хопн 
тохтурӑт юхтыйӆӆӑт. Кашӑӊ оӆ щи кәртăтн вәӆты хӑннєхәйт тохтурӑт 
хуща мәшӑт лекщитты щир тăйӆăт. Кашӑӊ хуята тӑмхӑтӆ ӆўв тӑӆаӊ 
вәӆупсэӆ оӆӑӊӑн нәмӑсты мосӆ.

2024-мит оӆн Югра 
мўвев кәща грант нётуп
сы вух хоӆумты щира 
кӑсупсыйн «Сила тайги» 
нємпи вєр нух питӑс. Щит 
вєрты Лариса Терентьев
на Канева нумӑсн юхӑтсы, 
ӆўв нётты ёхӆаӆ пиӆа щи 
вєр ӆэщӑтсӑт. Щӑӆта ӑк
тӑщум хуятӑт нәмӑссӑт, 
муй вєрты, ӆәӆн Касум 
вошн кўлуп пўншты па 
араттєӆн хӑннєхәйт тыв 
мәшӑт мӑӆты ат юхтыйӆ
сӑт, щиты проект ӆэщӑтты 
нумса питӑс. Щи еӆпийн 
ӆўв Касум вошн ёх инь
щӑсӑс, мосӆ муй антә мўӊ 
кәртыева щимӑщ мӑӆты 
хӑр.  

Па тӑм оӆн кўлупн 
«Дарина» нємпи мӑӆты 
тӑхи рәпитты питӑс. Тӑта 
нуви хот йитн массаж 
вєрты тӑхи пўншса. Во
шӑӊ мир, хуйтат кўр мәш 
муй шӑнш мәш тӑйӆӑт, 
тыв ветмуй-яӊ хӑтӆ мӑр 
юхтыйӆӆӑт, па Лариса 

Терентьевна ӆывеӆа 
массаж кашӑӊ хӑтӆ вєрӆ. 
Вантэ, и хӑтӆ хӑннєхә 
мәшӑт тўӊматты щир 
ӑнтә, мосӆ ар пўш. 

Лариса Терентьевна 
Канева ар оӆ Касум пәӆь
ницайн рәпитӆ. Ӆўв Касум 
вошн сєма питӑс па тӑта 
ӑшколая ӊхӑс. Ӑшкола 
етшуптумаӆ пийн учи
лищая ай тохтура вәнӆ
тыйӆты мӑнӑс. Ӆўв Татьяна 
па Юлия кӑт эвеӊӑн па 
щи тумпи Виктория па 
Алексей шәкащты няв
рємӊӑн єнмӑӆтӑс. Татьяна 
Касум вошн рәпитӆ, 
«Люкан» нємпи хӑрн ӆўв 
няврємӑт пӑта юнтут вєрӆ. 
Юлия Сәрханӆ вошн вәӆ, 
ӆўв нєӊиет пӑта хурамӑӊ 
пурмӑсӑт, пӑӆ рәнтӑт па 
ӆәйтӑт вєрӆ. Щи пурмӑ
сӑт па хӑнты хӑншетн 
хурамӑтӆӑӆэ. Кашӑӊ нєӊие 
мўӊ мўвиев хуща ӆўв 
ёшӊӑӆаӆн вєрум хурамӑт 
тӑйӆ. Тӑм хӑтӆ Лариса 

Терентьевна хиӆэт па 
хиӆнєӊӑт тӑйӆ. 

Ӆув ар оӆ ма рәпит
таӆ пӑта ишӑкты нєпекӑт 
тӑйӆ, щи кўтн округ мир 
тӑӆаӊа вәӆты вєрӑт тәты 
Департаментӑн миюм 
ишӑкты нєпек. 

И н т ӑ м  м и р  п ӑ т а 
«Дарина» нємпи мӑӆты 
тӑхи пўншты щира ӆўв 
щи вєра вәнӆтыӆӑс. Тӑта 
вошӑӊ ёх иха ӑктӑ
щийӆӆӑт, ӆәӆн зарядка, 
массаж вєрты па мәшӑт 
оӆӑӊӑн путăртты, ӆәӆн 
сырышӑк уша павӑтты, 
муйсӑр мәшн хӑннєхә 
юхӑтӆы.  

Йистєӆн мўӊ шуши ёх
ӆўв арсыр митра тӑйсӑт, 
тәп итәх юрємӑсӆўв. Ар 
м вєр щи кўлупа юхӑтты 
ёх вєрӆӑт, хӑнты митра 
нух хӑншӆӑт. Вантэ, йис 
пура вўш эвӑӆт товийн 
па ӆўӊӑн мосты пурайн 
имет па эвет вәнта ӊхӆӑт, 
ӆәӆн мәрӑх лыптӑт, турн, 

вәш ӑкӑтты па щӑӆта 
мосты па єпӆӑӊ шай юӆн 
кавӑртты. Сўсн па арсыр 
воньщумутӑт, нохӑр ӑкӑт
ты мӑнӆӑт. Тӑӆн ӆупасӑт 
нохăр тӑйӆӑт, итәх нохӑр 
сємиет вєрӆӑт. Кашӑӊ хӑтӆ 
тәп мосты па м ӆєтут. 

Тӑта ӑктӑщийӆты пу
райн пӑсан ӆэщӑтӆӑт, 
юхтум ёх мӑӆты щира 
арсыр турн па лыптӑӊ 
шайн, воньщумут йиӊкӑн, 
кислородной коктейлятн 
яньщӆтӑӆыйт. 

Мосӆ ӆупты, нєӊиет 
па няврємӑт Лариса 
Терентьевна пиӆа Нуви 
сӑӊхум вош пўӊӑӆн вәӆты 
«Северянка» нємпи рўть
щӑты тӑхия бассейна 
певӑӆты ӊхийӆӆӑт. 

Мўӊ, Касум вошӑӊ имет, 
Лариса Терентьевная 
пәмащипа ясӊӑт лупты 
ӆӑӊхаӆўв. Мир мӑӆты 
па лекщитты вєр тәп вән 
сӑмуп, рәпата пєӆа апрӑӊ 
па нумсӑӊ хуятӑт пириӆӑт. 
Щи мӑӆты хӑр еӆӆы ат 
рәпитӆ па мәшитты хуят 
шимӆа ат йиӆ.Тӑӆаӊ ёш, 
тӑӆаӊ кўр!

Путӑр хӑншӑс:
Светлана Рандымова

 

Л.Т. Канева  «Дарина»  нємпи мăӆты тăхия юхтум нєӊăт 

(Хӑнты моньщ)

Кӑт эви па ӆон вєрты ими

Хўв муй ван кўт мӑнӑс 
щи вўшӑт эвӑӆт, хән 

Ай Ас пўӊӑӆн вәнши хӑт 
эвӑӆт омсум ай павӑрт 
хотн кӑт хӑнты эвеӊӑн 
атэӆт вәсӊӑн. Щимӑщ 
вєр пӑта кӑт упеӊӑн вой-
хўӆ веӆпӑсӆӑтыя иха 
ӊхсӑӊӑн па хотӑӊ рә
патайӆаӆ ищи иха вєр
сӑӊӑн. Щи киньща щиты 
вәӆтэӆ-хоӆтэӆ кўтн ап
щеӆ сємсай эвӑӆт тӑмӑщ 
нумӑсн юхӑтӆы: «Хӑӆэвӑт 
хӑтӑӆн нӑӊ хотэн эвӑӆт па 
тӑхия мӑнтыя ӆэщатыӆа, 
щӑха нӑӊ шәшты ӛшен 
ушӑӊа-сащӑӊа йиӆ!»  

Щӑӆта тәп хӑӆэвӑт хӑтӆа 
йиӆ, хән апщеӆ упеӆ имия 
щиты щи сора нёхмӑӆ:

– Тӑм хӑтӑӆн па тӑхия 
мӑнтыя вєрєм юхтӑс. Щӑха 
уша питӆ, хуӆта юхӑтӆум. 

– Хуӆта па нӑӊ тӑм товия 
вум нуви хӑтӑӆн еӆӆы 
пєӆа мӑнтыя сонтумӑсăн?

– Па хуӆта рӑхӆ, щив щи 
мӑнӆум, юӆн и тӑхи хуща 
омӑстыя кӑшєм ӑнтәм!

Щи ясӊӑӆ вєрум пийн 
апщеӆ ай павӑрт хотэӆ 
эвӑӆт ким єтӑс па щи мӑ
нӑс.

Щитӑӆн хўв муй ван 
кўт ӆўв шәшӑс па ай хӑш 
хн ар пєлӑк эвӑӆт иса 
лăп єнмум вўра юхтӑс. 
Щикєм мєтӑс па сӑмӑӆ 
вохтыя питса. Щи киньща 
щиты нәмӑсӆ: «Ма еша 
рўтьщӑӆум-сӑр, муӆты 
ӆєтут кавӑртӆум, ӆєӆум-
яньщӆум па щитємн еӆӆы 
мӑнӆум». Щи нумӑсӆаӆ 
пиӆа тўт хӑт ӑкӑттыя 
питӑс, ӆәӆн тўт нух ӑӆтыя. 
Имуӆтыйн ӆыпеӆ ӆыюм 
хӑш х аӊкӑӆ шиваӆӑс па 
щив ванашӑк хӑтмӑс. Тәп 
х мәрємӑс, хуты хӑннєхә 
ўвты тўрсый мўв иӆпи 
эвӑӆт хәӆмӑс. 

Тўрсыйӆ сащум шумая 
мўв иӆпия иӆ вухӆӑс па 
ӆон вєрты имеӆ хуща 
юхтӑс.

Ин ими ӆявӑтӆ: «Нӑӊена 
муй ӑн кӑӆ, хуты щухал 
тўрєм кӑтна мәрємӑсӑн?» 

Ин хӑнты эви ӆўвеӆа 
па щиты юхӆы пєӆа щи 
путӑртӑӆ:

– Щухал тўрен хуты ма 
вєрӆєм, рӑхӆ муй ӑнтә нӑӊ 
хущена еша рўтьщӑты? 

– Нӑӊ щухал тўрєм 
ӆэщӑта! Щӑӆта тўт хӑт 
юхи аӆта, йиӊк па тўва, 
хәӆєӊ хотхӑрӆам сыста
ма нух ӆюхитаӆн. Ӛхӑт 
ма хотємн рўтьщӑтыя щи 
вєритӆӑн. 

Щи киньща муйсӑр 
рәпатайт ӆон вєрты име
нӑн ӆўвеӆа ӆэщӑттыя 
партсайт, тӑм хӑнты эвие 
айӆта хуӆыева щитӆаӆ 
вєрсӑӆэ па еша вәӆ иӆ 
нюсємӑсӆэ.

Аӆӑӊ хәщӑӆн ӆон вєрты 
имен нух киӆӑс, ӆўвеӆ ӆа
пӑтсӑӆэ-яньщӆтӑсӆэ. Щи 
вєр пийн мойӊ нєӊӑӆа 
щиты щи лупӑс:

– Нӑӊ, эви, муӆхатӆ 
мӑнєма шєӊк ма нётсӑн, 
арсыр вєрӑт вещката 
вєрсӑн. Щи пӑта тӑмхӑтӆ 
ма ищи нӑӊена нёттыя 
ӆӑӊхаӆум. Тыв хәӆӑнта-
сӑр, еӆӆы шәштэн эвӑӆт 
кӑт ӛш вўра нӑӊ юхӑтӆӑн. 
Щи киньща оӆӑӊ ӛшен 
м пєлка щи мӑнӆ, кимит 
ӛшен пўва пєлка кєрӆӑӆ. 
Нӑӊ пўва пєлка кєрӆӑтыя 
ӛша пәрма па щитєн хўват 
еӆӆы мӑна. Хўв муй ван 
кўт нӑӊ щиты шәшӆӑн па 
иса вәтща щирн омӑстыя 
ӆупас хота юхӑтӆӑн. Ӆўв 
хотӑӊ овӑӆ пєлки пўншэ, 
мкєм ар сыр-сыр ӆаращ 
щӑта шиваӆӑӆӑн. Сор
неӊ муй щеӆ вух эвӑӆт 
вєрум утӑта нӑӊ аӆ кєтума. 
Мєт топаӆа, ӑӆ х эвӑӆт 
ӆэщӑтум ӆараща нумсєн 
иса ат хойӆ. 

Щитєн аӆєма па ма 
хущєма юхӆы пєӆа ва! 
Щӑӆта, юхӆы пєӆа шәш
тэнӑн, арсыр войт па щищ
кет нӑӊен путрӑта хущ
тыя кєрӆӑӆӑт. Нӑӊ па ӆыв 

пєӆайӆ аӆ па хәӆӑнта, аӆ 
па ванта, аӆ па путӑрта па 
мӑшьяйн ма хотєм вәнты 
ва! 

Щи киньща муй щирн 
ӆон вєрты имеӆн партса 
кашӑӊ вєрӑт ӆэщӑтты, щи
ты щи хӑнты эвие вєрӑс. 
Хўв муй ван ӆўв ӊхӑс па 
еша вәс ин иимеӆ хуща х   
эвӑӆт вєрум ай ӆаращӆ 
пиӆа щи юхтӑс. Ӆон вєрты 
иимеӆ ӆўвеӆа путӑртӑс: 

– Нӑӊ, эвие, ин айӆтые
ва юхи мӑна. Хән уӆтыя 
ӆэщӑтыйӆӆӑн, щи х ӆа
ращен усум иӆпия пунэ! 
Нємуӆт хуята аӆ па ӆупа, 
муй щи ӆаращ ӆыпийн 
тӑйӆӑн!

Щитӑӆн эви юхи юхӑтӆ, 
упеӆа иса нємуӆты ӑн 
па лупӆ, хотӑӊ рәпатайт 
ма ӆэщӑтӆ, ӆаращӆ усум 
иӆпия пўнӆăӆэ па иӆ уӆӑӆ. 

Имуӆтыйн аӆӑӊ хәньӆьн 
оӆум кўтн ӆўв хәӆӆӑӆэ, 
хуты мӑтты хуятн иса нух 
щи киӆтӑӆа: «Нух киӆа-я, 
нух киӆа-я, ма сӑмлэӊким 
щикєм вохӆа!» Хӑнты эвие 
па щимӑщ нумӑсн щи 
юхӑтӆы:

– Щит па а-муӆты хуятн 
ма тӑмхӑтӆ аӆӑӊ хәньӆь 
пураитн нух киӆтӑӆаюм?! 

Щи киньща, нух киӆмаӆн, 
веӆщи уша павӑтсăӆэ, хуты 
ӆўв еӆпеӆн хурасӑӊ хӑнты 
пухлэӊкие ӆоӆь. Щитӑӆн 
эвие ӆєтут кавӑртӑӆ па 
пухиеӆ ма ӆапӑтӆӑӆэ.

Имуӆтыйн камӑӆта упеӆ 
ими хотӑӆа ӆуӊӑӆ, ай 
пухлэӊкие мосӑӆтуман, 
апщеӆ щиты щи иньщӑс
ӆӑӆэ: 

– Нӑӊ па хуӆща тӑмӑщ 
хурасӑӊ, м пухлэӊкие 
мущатсӑн па тыв юхи 
тәсэн?

– Нӑӊ, ма итєма, ищи
ты ӆон вєрты имен ху
ща ӊха! Ӆўв мсыева 
вәнӆтӑӆ, муй щирн тӑмӑщ 
хӑнты пухлэӊкие нӑӊ 
ищиты мущаттыя еӆӆы па 
вєритӆӑн! 

Щи ясӑӊӆаӆ пийн ӆўв 

упеӆ ими ищи ӆон вєрты 
иимеӆ хуща сора шәшмӑс. 

Ӆўв хущеӆа юхӑтмаӆн 
ищиты ин имеӆа нётӑс. 
Ӛхӑт ӆон вєрты имеӆн 
ӆупас хуща китса па парт
са, ӆәӆн ӆўв сорнеӊ па 
щеӆ вух эвӑӆт ӆараща аӆ 
кєтмӑс. 

Упеӆ щи имеӆ ясӊӑта 
хәӆӑнтты ӑн питӑс, сорнеӊ 
ӆаращ аӆємӑс, юхи мӑнӑс.

Юхи шәштаӆ кўтн ар
сыр войт па щищкет пиӆа 
иса путӑртӑс. Хән ӆон 
вєрты ими хота юхтӑс, 
ӑн па мутшӑсӆэ. Щитӑӆн 
ин иимеӆа щиты щи ӆўв 
нёхмӑс:

– Ванта-са, имєм ими, 
муй хурасуп сорнеӊ ӆаращ 
ма ӆупасэн хуща вўсум!

Ӆон вєрты имеӆ ӆўв 
пєӆэӆа нуры оӆӊӑӆ эвӑӆт 
ӑӊкӑрмӑс па щиты нёхмӑс:

– Муй хурпи ӆаращ ёша 
вўсӑн, щит нӑӊ вєрэн па 
нӑӊ еӆӆы вәӆупсы щирєн!

Щи ясӊӑӆ пиӆа эви юхи 
щи шәшмӑс. Юӆн ӆаращ 
усма пунсӑӆэ па иӆ уӆӑс.

Имуӆтыйн аӆӑӊ хәньӆьн, 
оӆум кўтн, хәӆӆӑӆэ, хуты 
мӑтты хуятн иса нух щи 
киӆтӑӆа: «Нух киӆа-я, ма 
сӑмєм щикєм вохӆа!»

Тәп нух вєрӆӑс, вантӆӑӆэ, 
хуты ӆўв нўмпеӆн ӆуватӑӊ 
па вән мєӊк ики ӆоӆь.

Щимӑщ вєр мутшуман, 
хӑнты эвие така увтӑс:

– Ма нӑӊ пиӆэна еӆӆы 
вәӆты-хоӆты хән кашащ
ӆум!

Мєӊк икеӆ па тәп щиты 
юхӆы пєӆа ӆўвеӆа нёхмӑс: 

– Кўш кашащӆӑн, кўш 
ӑн кашащӆӑн, па муӆхатӆ 
сорни ӆаращєм ӆыпи хуща  
ищи кўрумн еӆӆы вәӆты-
хоӆты щирн нӑӊ мăнєм па 
хә ёх кўтн пирисӑн!

Щиты кӑт эвеӊӑн еӆӆы 
вәӆупсы щирӆаӆ ӆон вєр
ты иимеӆ унтасн вєрсӑӊӑн.  

Йис ёх путрӑт щирн нумсӑӆ 
хўватн моньщӑӆ йиӆпа 

хӑншӑс: Владимир Енов

Ўяӊ хӑннєхә

Тӑмӑщ вәӆупсы шиваӆӑс 
Сури рәт эвӑӆт єтмум вухаӆь 

эвие кимӑт тӑӆӑӆн. Щи хўвн 
мӑнум пурайн, хуӆна Самарово 
нємуп вошн, тӑм эвие ӆапӑт класс 
етшуптӑс.

Ӑшкола пийн Анна ещаӆт 
Ханты-Мансийской шуши мир 
няврємӑт вәнӆтыйӆты тӑхи овӑт 
пєлки пўншаньщсӑт.

Мир, няврєм ар щирн вәнӆ
тӑты рӑхӆ. Щиты нәмӑсман 
Анна Митрофановна Ханты-
Мансийской шуши мир няврємӑт 
вәӆтыйӆты тӑхи етшуптӑс.

…Уяӊ вәӆупсы еӆӆы щи кўлыя 
мӑнӆ. Нӛрум ов кәртӑн айӆат 

Хӑннєхә хўв муй ван вәӆ, тәп вєрӆаӆ па нумӑсӆаӆ иса 
хўват рәт мирӆ оӆӑӊӑн. Па щи хуятăт тәп нәмӆыйт, хуйтат 
вәӆтэӆ мӑр м вєрăт хӑйӆăт. …Хон йира павтум пийн мўӊ 
потум Увӑс мўвева пасыр вәӆупсы хтӑс. м, йиӆуп уяӊ…

няврємӑт вәнӆтум пурайн 1938-
мит оӆ мӑнӑс. Вәӆупсы па рәпа
тайӆ ма мӑнты хуят иса тӑхийн 
мосӆ. Тәп йи оӆ тӑм нєӊие ӑшко
лайн алємӑс рәпитты. Еӆӆы Анна 
Митрофановна Ханты-Мансийской 
воша пионерской рәпата вєрты 
ух нєӊа вохса. Тӑта ӆўв ай пурайн 
вәнӆтыӆум ӑшколайӆн рәпитты 
питӑс.

Ищи моньщ иты тумтак вәӆупсы 
хўв муй ван мӑнӆ – сухнӑӆ. Мўв 
әхтыйн питы пӑӆӊӑт хӑтты питсӑт. 
Хӑхрємӑӊ пәсӑӊ вот хӑтӆ омӑсты 
пєлӑк эвӑӆт таӆты питӑс. Щит 
ӆаӆь… Сурум… Тыш… Тӑм ясӊӑт 
йи нартупн ӆоӆьӆӑт. Ар щурӑс мир 
вәӆупсы потум мўва тәӆӑт. Щи 
ясӊӑт мира ӑн мосӆӑт… Щит пӑта 
вуракӑт нух ӑн питсӑт, а мўӊ ми
рев нух питӑс.

Анна Митрофановна ӆаӆь хӑ
рӑтн ӑн вәс. Няврємӑт вәнӆтуман 
ӆўв нётӑс мўӊева нух питты. 
Така тӑм нєӊие тарӑнӆӑс. Хуӆта 
Анна Митрофановна ӑн китыйӆӆа, 
муйсӑр рәпатайн ӑн вәс – иса 
алємӑс, сӑмӑӊа рәпитӑс. Ӆавӑрт 
ӆаӆь оӆӑт мӑр рәпатайӆ пӑта 
Анна Митрофановна медальн  
хурамса мевӆӑӆ. Рәпиттаӆ кўтн 
Анна Митрофановна шуши мирӑӆ 
йис путрӑт, моньщӑт ӑктӑс. Тәняӆ 
итәх ха ӑктум моньщӆаӆ ма, 
хурамӑӊ киникайн єтсӑт. «Аннэ 
ими моньщӑт» няврємӑта па вән 
хуятӑта – щит шєӊк вән амӑт. 

Амтӑӊ щит пӑта, щи моньщӑт рәт 
вухаӆь мирӆ оӆӑӊӑн, ӆыв вәӆуп
сэӆ оӆӑӊӑн, мўв-авӑт оӆӑӊӑн.

Хўв пура вўш эвӑӆт Анна 
Митрофановна Ханты-Мансийск 
вошн вәӆ. Ӆўв хўв нәптӑӆ хўват 
ар рәпитӑс. Интӑм ӆўв рўтьщӑты 
пурайӆ юхтӑс. Тәп тӑм ясӑӊ 
путрӑӊ нєӊие хот ӆыпийн ӑн 
тәхрӑщӑс. Арсыр ӑшколаята, ай 
няврємӑт хущи, шуши мир няв
рємӑт вәнӆтӑты тӑхия, библио
текаита, газета редакцияя, окруж
ной радио хущи – иса, хуӆта 
Анна Митрофановна вохӆа – 
щив мӑнӆ. Мӑнӆ сӑмӑӊа, ӆәӆн 
айӆат ёха, ай няврємӑта путӑртты, 
хуты мосӆ вәӆты. Итәх тӑхийн 
моньщӆаӆ моньщăӆ, па тӑхийн 
йис путӑр ӆўв эвӑӆтэӆа хәӆӆӑт. 
Тәп муй тӑхийн, муй оӆӑӊ тӑм 
нумсӑӊ имия ӑн путӑртӑс! Ӆўв 
сӑм эвӑӆт йиты ясӊӑт лупӑӆ. 
Юврємӑты ӆўв ӑн хошӆ. Щиты 
Анна Митрофановна рәт мирӑӆн, 
хўв нәптуп вәӆупсэӆн вәнӆтӑсы. 
Нӑртамӆы хән лупӆа тӑм ясӑӊ: 
«Вәӆупсы вәнӆтӑӆ». Щит хўват 
Анна Митрофановна муй  вєрты 
тәп ӑн вәнӆӑс. Ар па вәӆупсы… 
Тӑм хӑннєхә вәӆупсы арие ху
расуп… Тӑмӑщ м па тәс ясӊӑт ёх 
лупӆӑт ӆўв оӆӊӑӆн.

Тӑм ясӊӑт шєӊк тәса Анна 
Митрофановна вәӆупсыя рӑхӆӑт.

Вәӆупсы хўв нәпӑт ат єсӑӆ тӑм 
имия! Ар нумсӑӊ моньщ ат хӑн
шӑӆ Анна Митрофановна! Єтӑр 
хӑры ӆўв ух нўмпеӆн веккєши 
сыстам ат вәӆ!

С. Кононова 
«Ленин пант хуват» газета, 
1986-мит оӆ, 16-мит август, 

